28.05.2018

სატელევიზიო მონიტორინგი

ორშაბათის, 28 მაისის   მთავარი მოვლენები
6პრემიერი აზერბაიჯანის  დემოკრატიული რესპუბლიკის დაარსების 100 წლისთავის საიუბილეო ღონისძიებას დაესწრო


7ეროვნული ბანკის პრეზიდენტმა დეპუტატებს 2017 წლის ანგარიში გააცნო


8თბილისმა გაეროს 2030 წლის მდგრადი განვითარების დღის წესრიგის იმპლემენტაციის თემაზე საერთაშორისო კონფერენციას უმასპინძლა


10ომბუდსმენი „შეკრებისა და მანიფესტაციების შესახებ“ კანონში დაგეგმილ ცვლილებებს არ ეთანხმება


11პარლამენტში მზაობას გამოთქვამენ თანამშრომლობისათვის


13არასამთავრობო  ორგანიზაციები  კონსულტაციებისაკენ  მოუწოდებენ ხელისუფლებას


14ორმაგი მოქალაქეობის მიღება საქართველოს მოქალაქეობის დაკარგვის საფუძველი აღარ იქნება


16დეპუტატი შოთა შალელაშვილი აშშ-ის ფედერალური  საგამოძიებო ბიუროს ბრალდებებს აბსურდულს უწოდებს (რუსთავი-2)


19მიხეილ სააკაშვილის  განცხადებით, შოთა შალელაშვილი​ საერთაშორისო მაფიის მიერ მოპარულ ფულს საქართველოში თანაინვესტირების ფონდის მეშვეობით ათეთრებს (რუსთავი-2)


20ნაციონალური მოძრაობა გამოდის ინიციატვით  საგამოძიებო უწყებებმა ბიძინა  ივანიშვილის კუთვნილი კომპანიებისა და   თანაინვესტირების ფონდის საქმიანობა შეისწავლონ (რუსთავი-2)


21ეკონომიკის მინისტრის განცხადებით,  შოთა შალელაშვილი პარლამენტის ღირსეული წევრია (რუსთავი-2)


22შალელაშვილის შესახებ კომენატრები გააკეთეს მისმა თანაგუნდელებმაც


23მიხეილ სააკაშვილი ბანკებისა და ყოფილი პრემიერის არაფორმალური მმართველობის დასასრულს აანონსებს (რუსთავი-2)


25იენს სტოლტენბერგის განცხადებით, ნატო-ს მოკავშირეები ბრიუსელის სამიტზე საქართველოს პროგრესს დააფასებენ


26პოლონეთის პრეზიდენტის განცხადებით, ივლისში დაგეგმილ ნატო-ს სამიტზე საქართველოსა და უკრაინასთან თანამშრომლობის გაძლიერება სერიოზულად უნდა განიხილონ


27პოლონეთში გაკეთებული მხარდამჭერი განცხადებები საქართველოში შეაფასეს


28ხორავას ქუჩის საქმეზე არასრულწლოვანი ბრალდებული დაკითხეს


32პარლამენტის ადამიანის უფლებათა დაცვის კომიტეტის თავმჯდომარემ ზაზა სარალიძესთან შეხვედრის მზაობა გამოთქვა


32ექსპერტიზასთან დაკავშირებით ურთიერთგამომრიცხავი განცხადებები კეთდება


34მთავარი პროკურორის მოადგილის განცხადებით, დამოუკიდებელი ექსპერტის, მაია ნიკოლეიშვილის დასკვნა საქმეში არსებულ მტკიცებულებებს ეწინააღმდეგება


35„ევროპული საქართველო“ არასრულწლოვანთა მკვლელობის საქმეზე დროებითი საგამოძიებო საპარლამენტო კომისიის შექმნას ითხოვს


36კახა კალაძე ზაზა სარალიძეს თანაგრძნობასა და მხარდაჭერას უცხადებს („იმედი“)


37დამოუკიდებელი ექსპერტი მაია ნიკოლეიშვილი პროკურატურაში გამოკითხვაზე იმყოფებოდა (რუსთავი-2)


39ადამიანის უფლებების სწავლებისა და მონიტორინგის ცენტრი განცხადებას ავრცელებს მაჩალიკაშვილის საქმეზე („მაესტრო“)


40საკონსტიტუციო სასამართლოს მოსამართლეებმა ბოლო 5 წლის განმავლობაში 2 მლნ ლარის პრემია მიიღეს, თავმჯდომარემ კი მანქანა 180 000 ლარად შეიძინა


41საზოგადოებრივი მაუწყებლის  ბორდის წევრები კოლეგის ჰომოფობიურმა განცხადებებმა გააღიზიანა (რუსთავი-2)


44საგარეო საქმეთა სამინისტროში საქართველოში ევროპის საბჭოს 2016-2019 წლების სამოქმედო გეგმის მუდმივმოქმედი კომიტეტის შეხვედრა გაიმართა


45მიხეილ ჩხენკელი ბრიტანეთის განათლების მინისტრს შეხვდა


46ძიუდოს ფედერაციის აღმასრულებელი კომიტეტის სხდომაზე  ნაკრების მწვრთნელების კანდიდატურები განიხილეს


47ახმეტის სპორტსკოლის დირექტორს ფიზიკურად გაუსწორდნენ (რუსთავი-2)


47ე. წ. ციანიდის საქმის მთავარი მოწმე, ირაკლი მამალაძე პროკურატურას და საპატრიარქოს სამი კითხვით მიმართავს


48ჩვენ ყველას ვლოცავთ - ფოთისა და ხობის მიტროპოლიტის პასუხი „კურიერს“


49ფოთისა და ხობის მეტროპოლიტთან, მეუფე გრიგოლთან ერთად საღვთო ლიტურგიაში  მსოფლიოს სხვადასხვა მართლმადიდებლური ქვეყნის დელეგაციის წარმომადგენლები მონაწილეობდნენ


5053 წლის  კარინა ხარატოვას გარდაცვალებაში ოჯახი ექიმებს ადანაშაულებს („იმედი“)


51ავტობუსების და მიკროავტობუსების ნაწილს, შესაძლოა, შეზღუდვები დაუწესდეს (საზოგადოებრივი მაუწყებელი)


53ვაკის რაიონში, სოფელ თხინვალასა და ვარაზის ქუჩებს შორის გზის ერთკილომეტრიან მონაკვეთზე სარეაბილიტაციო სამუშაოები გრძელდება


54მსახიობი თათული დოლიძე საზოგადოებრივ მოძრაობას აფუძნებს


55„მწვანე ალტერნატივის“ ინფორმაციით, სააპელაციო სასამართლომ მათი სარჩელი არ დააკმაყოფილა


55ყვარლის სოფელ ენისელში სამი საცხოვრებელი სახლი დაიწვა


55სოფელ ტანძიის ორი მცხოვრები „ქართული ოცნების“ ცენტრალურ ოფისთან შიმშილობას იწყებს


56იორმუღანლოში ქართული ენის მასწავლებლის გათავისუფლებას აპროტესტებენ


57კოჯორში იუნკერთა მემორიალი გვირგვინით შეამკეს საგარეო საქმეთა სამინისტროსა და ევროპაში ქართული დიასპორის წარმომადგენლებმა


58ხურვალეთში საფრანგეთის ქართული სათვისტომოს წევრები იმყოფებოდნენ


58ბათუმში დაჭრილი ქალის მდგომარეობა უკიდურესად მძიმეა


60აჭარაში პედოფილიის ბრალდებით შუა ხანს გადაცილებული მამაკაცი დააკავეს


60ჭიათურის პოლიციის შენობასთან ადგილობრივი მოსახლეობა  სამართალდამცველებს სიტყვიერად დაუპირისპირდა


61ერეკლე მეფის სამუზეუმო კომპლექსში, რომლის რეაბილიტაციაზე 14 მილიონი ლარი დაიხარჯა, საკანალიზაციო მილი გასკდა - დაზიანებულია ნახატები


62ზუგდიდის მუნიციპალიტეტის სოფელ განმუხურის მოსახლეობის ნაწილი გაზიფიცირებას ითხოვს




პრემიერი აზერბაიჯანის  დემოკრატიული რესპუბლიკის დაარსების 100 წლისთავის საიუბილეო ღონისძიებას დაესწრო
საზეიმო ღონისძიება თბილისშიც გაიმართა, მოსწავლე ახალგაზრდობის სასახლეში  და მას საკანონმდებლო, აღმასრულებელი ხელისუფლებისა და დიპლომატიური კორპუსის წარმომადგენლები ესწრებოდნენ. დამსწრეებს სიტყვით აზერბაიჯანის ელჩმა და საქართველოს პრემიერ-მინისტრმა მიმართეს.

გიორგი კვირიკაშვილი: „ - ზუტად ერთი საუკუნის წინ, 1918 წლის 28 მაისს აზერბაიჯანის ეროვნულმა საბჭომ სწორედ აქ, ამ შენობაში გამოაცხადა აზერბაიჯანის პირველი რესპუბლიკის დამოუკიდებლობა. ჩვენი ხალხების მეგობრობა და კეთილმეზობლობა მრავალ ასწლეულს ითვლის. დღეს ჩვენ ერთობლივი ძალისხმევით ვაშენებთ უკეთეს რეგიონს, სადაც მეტი მშვიდობა, სტაბილურობა და კეთილდღეობა იქნება ყველასთვის.“
დურსან ჰასანოვი: „ - ჩვენ საუკუნეებია ვცხოვრობთ ძმურად და მეგობრულად. არასდროს გვქონია კონფლიქტი. ისტორიის ყველაზე რთულ პერიოდში ორივე ქვეყანამ გაუწოდა ერთმანეთს დახმარების ხელი. ეს მიანიშნებს ჩვენს ძმობაზე. აზერბაიჯანის და საქართველოც დღეს ცნობილია მსოფლიოში საკუთარი დემოკრატიული მონაპოვრითა და მიღწევებით. ჩვენ უკვე თავად განვსაზღვრათ ჩვენს ბედს და ამის შემდეგაც თავისუფლებისა და განვითარების გზით ვივლით.“
ეროვნული ბანკის პრეზიდენტმა დეპუტატებს 2017 წლის ანგარიში გააცნო
კობა გვენეტაძე მოხსენებით საფინანსო-საბიუჯეტო კომიტეტზე გამოვიდა და მისი უწყების საქმიანობაზე დეტალურად ისაუბრა. ქვეყნის ეკონომიკური ზრდა, ინფლაციური მაჩვენებელი და ლარიზაცია, ეს იყო საკითხები, რაზეც გვენეტაძემ ყველაზე დიდი ყურადღება გაამახვილა. კობა გვენეტაძემ მოხსენების დასრულების შემდეგ დეპუტატების შეკითხვებსაც უპასუხა. დეპუტატების მხრიდან შეკითხვები, ძირითადად, სესხებზე ახალი რეგულაციების შემოღებას და ზოგადად, ქვეყნის ეკონომიკურ მდგომარეობას ეხებოდა.

ზურაბ ჭიაბერაშვილი: „ - შეგიძლიათ, რომ თანხობრივად შეგვიფასოთ რა მოიგო ქვეყანამ ან მოქალაქეებმა ის, რომ უძრავი ქონების ფასი, მაგალითად, ახლა აღარ ფიქსირდება დოლარში ან ევროში და ფიქსირდება ლარში. თანხობრივად შეგიძლიათ გვითხრათ?“
რომან გოცირიძე: „ - როგორ აფასებთ ფინანსთა მინისტრის ბოლო პერიოდის განცხადებებს, რომლებიც არის აბსოლიტურად პოპულისტური, არაკომპეტენტური, იჭრება სხვის ბოსტანში, თუ შეიძლება ასე ითქვას, ეს არის თქვენი ბოსტანი. იგივე თუნდაც, რაღაც კრედიტებზე, სესხის ზომის აწევის თუ დაწევის შესახებ, ლომბარდებთან დაკავშირებით.“ 

არჩილ თალაკვაძე: „ - ბ-ნ მამუკა ბახტაძეზე რომ საუბრობდით, თქვენ ბრძანეთ, რომ ის სხვის ნაცვლად ლაპარაკობსო და მე მგონი, თქვენ ლაპარაკობთ ბანკების ნაცვლად დღეს, მაშინ, როდესაც არც ბანკების ასოციაციას და არც რომელიმე ბანკს ისეთი განცხადება, როგორიც დღეს თქვენ გააკეთეთ, აქ არ გაუკეთებია. პირიქით, მის ინიციატივებს, მე დამრენადაც მახსოვს, რამდენიმე ბანკი მიესალმა კიდეც“. 

კობა გვენეტაძე: „ - ეს არის ის ეკონომიკური გუნდი, რომელიც ერთად საუბრობს საკითხებზე, ერთად განიხილავს საკითხებს. არის კონსულტაციები ამასთან დაკავშირებით, ხდება შეჯერება ჩვენ ვაკეთებთ ამ შემთხვევაში იმას რაც ჩვენ მოგვეთხოვება და ჩვენ პასუხისმგებლობებშია და მთავრობა იმას, რაც მის პასუხისმგებლობებშია, მაგრამ საბოლოოდ მიზანი ამ შემთხვევაში, არის ნამდვილად ერთი.“ 

თბილისმა გაეროს 2030 წლის მდგრადი განვითარების დღის წესრიგის იმპლემენტაციის თემაზე საერთაშორისო კონფერენციას უმასპინძლა
ღონისძიებაზე დიპლომატიური მისიების, სამეცნიერო წრეების, სახელმწიფო, კერძო და სამოქალაქო სექტორის წარმომადგენლებს საშუალება ეძლევათ იმსჯელონ იმპლემენტაციის პროცესში არსებულ გამოწვევებსა და მიღებულ გამოცდილებაზე. კონფერენციის ორგანიზატორი საქართველოს პარლამენტია. 
ირაკლი კობახიძე: „ - ჩვენ შევძელით დაგვეღწია თავი მოკლევადიანი აზროვნების მოჯადოებული წრისთვის და რეალური ინვესტიციები ჩაგვედო მომავლის საქართველოს შენებაში, მოსახლეობის ჯანდაცვაში, განათლებაში, ინფრასტრუქტურის მშენებლობასა და მშვიდობიანი გარემოს შექმნაში.“ 

სოფიო კილაძე: „ - 2030-ის ფარგლებში არის უმნიშვნელოვანესი სიღარიბის წინააღმდეგ ბრძოლა და ნაბიჯების გადადგმა სახელმწიფოთა დონზე, საერთაშორისო დონეზე იმისთვის, რომ სიღარიბე შემცდირდეს, ასევე შემცირდეს ძალადობა, შემცირდეს ადამიანების გაჭირვებაში ყოფნა და ჩვენ რაც შეიძლება მეტი შესაძლებლობა უნდა ვუზრუნველყოთ იმისთვის, რომ ადამიანები იყვნენ დაცული, გენდერულ თანასწორობას მივაღწიოთ, თანასწორობას ზოადად მოწყვლადი ჯგუფების დაცვისას.“ 

ლევან იზორია: „ - ჩვენი ქვეყანა უდიდეს კონტრიბუციას ეწევა მსოფლიოში მშვიდობისა და უსაფრთხოების უზრუნველყოფის საქმეში, რაც არის სწორედ მდგრადი განვითარების ერთ-ერთი წინაპირობა. ჩვენ გვსურს სწორედ წესებზე დაფუძნებული სამყაროს განმტკიცება ჩვენი თანამონაწილეობით.“
მიხეილ ჯანელიძე: „ - მდგრადი განვითარების მიზნების იმპლემენტაციის პროცესში, საქართველომ პრიორიტეტად დაისახა თითოეულ მოქალაქეზე ფოკუსირებული პოლიტიკა და სამოქალაქო საზოგადოების ჩართულობის უზრუნველყოფა. მე-16 მიზნის წარმატებული განხორციელება ჩვენთვის ნომერ პირველი პრიორიტეტია, სწორედ ეს მიზანი გულისხმობს ყველა დონეზე ეფექტიანი ანგარიშვალდებული და ინკლუზიური ინსტიტუტების შექმნას.“
ნილს სკოტი: „ - 2014 წლის სექტემბერს ხელმიოწერილ პროგრამაში ნათლად არის გაწერილი ის მთავარი მიზნები და რესურზსები, რომელიც მთავრი მიზნის მისაღწევად არის საჭირო. მთავარი მიზანი კი, არის ქვეყანა, სადაც არ არის დისკრიმინაცია და რომელიც ცხოვრობს და მუშაობს თანასწორობის პრინციპებით. ეს იმ დოკუმენტში ჩამოყალიბებულ 17 მიზანთა შორის უმთავრესია.“
მარტინ ჩუნგონგი: „ - ჩვენი მიზანია, რომ განვითარების მიღმა არავინ დარჩეს, სწორედ ამიტომ ვახორციელებთ 2030-ის დღის წესრიგს და მნიშვნელოვანია, რომ საქართველოსი შევიკრიბეთ. ჩვენ ვუზიარებთ ერთმანეთს გამოცდლებას და ვადგენთ სამომავლო გეგმებს. ქვეყანამ წინსვლა უნდა განაგრძოს.“ 

ომბუდსმენი „შეკრებისა და მანიფესტაციების შესახებ“ კანონში დაგეგმილ ცვლილებებს არ ეთანხმება

სახალხო დამცველი პარლამენტს საკანონმდებლო განხილვის პროცესში თანამშრომლობას სთავაზობს. ომბუდსმენი მიიჩნევს, რომ წარმოდგენილი ცვლილებებით იმ პირთა წრე ფართოვდება, ვისაც მშვიდობიანი შეკრების უფლება აეკრძალება. სახალხო დამცველი მიიჩნევს, რომ ეს ადამიანის უფლებათა დაცვის საერთაშორისო პრინციპებს ეწინააღმდეგება და კონსტიტუციურ სტანდარტს აუარესებს. განცხადებაში, რომელიც ნინო ლომჯარიამ გაავრცელა, ნათქვამია, რომ გაუმართლებელია შეკრების უფლება შეეზღუდოს, მაგალითად, საგანგებო სიტუაციების მართვის სამსახურის, გარემოზე ზედამხედველობის დეპარტამენტისა და პენიტენციური სამსახურის თანამშრომლებს. საპარლამენტო უმრავლესობაში აცხადებენ,რომ ცვლილებები კანონის კონსტიტუციასთან ჰარმონიზაციის მიზნით დაიგეგმა და მზად ყოფნას გამოთქვამენ ითანამშრომლონ სახალხო დამცველთან და არასამთავრობო სექტორთან. 

გიორგი ბურჯანაძე: „ - ახალი შეზღუდვის მიხედვით, ყველა ის საგამოძიებო ორგანო, რომელიც დღესდღეისობით საქართველოში არსებობს, ექცევა ამ შეზღუდვის ქვეშ, რაც ნიშნავს იმას, რომ ყველა საგამოძიებო ორგანო, პროკურატურა იქნება ეს თუ ნებისმიერი სხვა შესაბამისი ქვეუწყება, მათ არ ექნებათ უფლება, არასამუშაო დროს გამართონ შეკრება-მანიფესტაცია. ანუ ბლანკეტურად ეზღუდებათ. ჩვენი მთავარი მოთხოვნა ამ მიმართებით, რომ მოხდეს გარკვეული გარდაცია. მე-2 პრობლემა ჩვენი აზრით, არის ის, რომ ამ ჩამონათვალში ექცევიან გარკვეული უწყებები, რომლებიც საერთოდ არ უნდა იყვნენ იქ. მაგალითად, საგანგებო სიტუაციების მართვის სამსახური“. 

პარლამენტში მზაობას გამოთქვამენ თანამშრომლობისათვის

სოფიო კილაძე: „ - ღიანი ვართ თანამშრომლობისთვის. ცოტა მოულოდნელი იყო იმიტომ, რომ ეს არის ტექნიკური ხასიათის ცვლილებები. თუ სახალხო დამცველი ან NGO სექტორი რაიმე პრობლემას ხედავს აქ და რაიმე არგუმენტები არსებობს კი. ბატონო, ძალიან დიდი სიამოვნებით, ყველანი ერთად დავსხდებით და გავითვალისწინებთ შესაბამის არგუმენტებს“. 
ანრი  ოხანაშვილი: „ - ჩვენ არ მივიღებთ არავითარ შემთხვევაში ისეთ კანონს, რომელიც წინააღმდეგობაში მოვა საერთაშორისო პრინციპებთან, რომლებიც არ კრძალავენ შეკრების და მანიფესტაციის უფლებას. შესაბამისად, ჩვენი ის კანონი რომელიც იქნება მიღებული, შესაბამისობაში იქნება კონსტიტუციასთან, რომელიც არის საერთაშორისო სტანდარტების დონეზე აღიარებული და ასევე შესაბამისობაში იქნება შეკრების და მანიფესტაციების გამოხატვის საერთაშორისო პრინციპებთან... ეს არის მუშა პროცესი. რა თქმა უნდა, კომიტეტებზე განხილვა იქნება და თუ კი ჩვენ სახალხო დამცველი დაგვარწმუნებს იმაში, რომ კონკრეტულად რაიმე  უფლება იზღუდება ჩვენ მჭიდრო თანამშრომლობის ფარგლებში მივიღებთ ისეთ კანონს, რომელიც იქნება კონსესუსით მიღებული“.

რომან გოცირიძე: „ - ყველა ცვლილება, რომელასც  აკეთებს მმართველი უმრავლესობა, ემსახურება ერთადერთ მიზანს, ეს არის ძალაუფლების შენარჩუნება ნებისმიერი მეთოდებით. მათ არ უნდათ, რომ ვინმემ შეაწუხოს არ ქუჩაში, არც ეკრანზე. თუნდაც იგივე დევნა „რუსთავი 2“-სა და მედიის წინააღმდეგ, ესეც საარჩევნო ძალაუფლების უზურპაციის და ძალაუფლების  არასამართლებრივად, არაკონსტიტუციურად შენარჩუნების ერთ-ერთი გზა არის. არ უნდათ, რომ უკმაყოფილო ადამიანები და განსაკუთრებით ძალოვან სტრუქტურებში ჰყავდეთ მათ, როგორც თავისუფალი მოქალაქე, რომელსაც შეუძლია გამოხატოს თავისი უფლება  როგორც ცივილიზებული მსოფლიო აკეთებს დღეს. ეს არის ავტორიტარიზმისკენ მიმართული ნაბიჯი“.

ირაკლი კიკნაველიძე: „ - ლეგიტიმურია ის, რომ ვთქვათ, პოლიციელებს და ჯარისკაცებე შეზღუდული ჰქონდეთ მანიფესტაციების მოწყობის თავისუფლება, მაგრამ პრობლემას წარმოადგენს ის, რომ ფართოვდება სივრცე იმ სფეროების და იმ ადამიანებისა, რომლებსაც  ეს უფლება შეეზღუდებათ. მაგალითად ასეთი არის მეხანძრე,  ასეთი არის მეტყევე, რომელიც ტყეში თოფით კი იცავს იმას რომ უკანონოდ ხე არავინ არ მოჭრას მაგრამ მას უნდა ჰქონდეს და მას აქვს უფლება მშვიდობიანად გააპროტესტოს მისთვის მნიშვნელოვანი რაიმე თემა. ამიტომ ზოგადად ამ თემასთან დაკავშირებით მომეტებული სიფრთხილე გვჭირდება ყველას იმიტომ, რომ საშიშია თავად ტენდენცია, როცა თავისუფლებების შეზღუდვის სფერო ფართოვდება და უფრო და უფრო მეტ ადამიანს შეეზღუდება ეს თავისუფლება“.

არასამთავრობო  ორგანიზაციები  კონსულტაციებისაკენ  მოუწოდებენ ხელისუფლებას
სულხან სალაძე: „ - ჩვენ გვაქვს უკვე პრეცედენტები, როდესაც სასამართლო იღებს სახიფათო გადაწყვეტილებას და პრაქტიკულად ართმევს უფლებას მეტროს მემანქანეებს, რომ ისარგებლონ ამ მინიჭებული უფლებით. ამიტომაც, ამ  პირობებში ძალიან დიდი მნიშვნელობა აქვს უკვე თავისთავად საკანონმდებლო ცვლილებებს, ის თუ როგორ გასწორდება არსებული რედაქცია კანონმდებლობაში და რაც  ყველაზე მნიშვნელოვანია ამან არ უნდა გააუარესოს სტანდარტი, ამან არ უნდა მისცეს  იგივე სასამართლოებს იმის წინაპირობა, რომ შემდგომში მათ ეს აქციონ სტანდარტად“. 

გიორგი კლდიაშვილი: „ - აუცილებლად უნდა იყოს გათვალისწინებული ის საკმაოდ ხანგრძლივი კულტურა ამ საკითხის და ტრადიცია, რომელიც არსებობს პარტნიორ ქვეყნებში, რომელიც არსებობს დასავლურ სახელმწიფოებში. ვერ წარმომიდგენია, რა პრობლემას უნდა წარმოადგენდეს მაგალითად, იგივე რეინჯერის მხრიდან  მანიფესტაციის და შეკრების მშვიდობიანი უფლების გამოყენება.  ან კიდევ მაგალითად, რომელიმე  სხვა სამსახურის წარმომადგენლის, რომელიც არ უკავშირდება შეიარაღებულ ძალებს ან შსს-ს. ამიტომ, ამ მხრივ მართლაც ყურადსაღებია სახალხო დამცველის რეკლომენდაციები და დასკვნა“. 

ორმაგი მოქალაქეობის მიღება საქართველოს მოქალაქეობის დაკარგვის საფუძველი აღარ იქნება
კონსტიტუციაში განხორციელებული ცვლილებების შემდეგ, შესაბამისი ნორმების შეცვლაზე მსჯელობას იწყებს პარლამენტი. ცვლილებების თანახმად, კანონში ჩნდება 21-ე პრიმა მუხლი, რომელიც იძლევა საქართველოს მოქალაქეობის შენარჩუნების საშუალებას. ცვლილება ამბობს, რომ "საქართველოს მოქალაქე ინარჩუნებს მოქალაქეობას თუ იგი აღნიშნული ქვეყნის მოქალაქოების მოპოვებამდე საქართველოს სახელმწიფოდან მიიღებს თანხმობას საქართველოს მოქალაქეობის შენარჩუნების თაობაზე." თანხმობითვის კი საჭიროა, რომ ადამიანი აკმაყოფილებდეს რამდენიმე კრიტერიუმს, მათ შორის იმას, რომ  საქართველოს მოქლაქის ოჯახის წევრი იმ ქვეყნის მოქალაქე იყო, რომლის მოქალაქეობის მიღებასაც იგი აპირებს, ან  საქართველოს მოქალაქეს სულ მცირე 5 წლის განმავლობაში კანონიერი საფუძვლით ცხოვრობდეს, მუშაობდეს იმ ქვეყანაში, რომლის მოქალაქეობის მიღებასაც იგი აპირებს. 

რატი ბრეგაძე: „ - ჩვენი თანამემამულეები ყოველთვის ასახელებდნენ იმ პრობლემას, რაც შეეეხებოდა საქართველოს კონსტიტუციით ორმაგი მოქალაქეობის აკრძალვას და ბოლო კონსტიტუციური ცვლილებებისას ორმაგი მოქალაქეობის კონსტიტუციური აკრძალვა იქნა გაუქმებული. ამჟამად მიმდინარეობს მუშაობა, საქართველოს ორგანულ კანონში მოქალაქეობის შესახებ ცვლილების შეტანაზე და საბოლოო სახით ეს ჩამოყალიბდება უკვე საპარლამენტო განხილვებისას“. 

იცვლება იმ კომისის დაკომპლექტების წესიც რომელიც წყვეტს  მოქალაქეობის საკითხებს.  კომისიას უხელმძღვანელებს სერვისების სააგენტოს თანამშრომელი. ამ კომისიაში იმუშვებენ  სუს-ისა და  პრეზიდენტის ადმინისტრაციის წარმომადგენლები, სწორედ კომისია მოამზადებს დასკვნას კონკრეტული მოქალაქის თაობაზე, რამდენად არის მიზანშეწონილი მისთვის საქართველოს მოქალაქეობის მინიჭება, დასკვნის გათვალისწინებით პრეზიდენტი მიიღებს გადაწყვეტილებას, მიანიჭებს თუ არა პირს საქართველოს მოქალაქობას. პრეზიდენტის გადაწყვეტილება გასაჩივრებას არ ექვემდებარება. 

რომან გოცირიძე: „ - ერთის მხრივ ვითომ მარტივდება ბიუროკრატია და მოქალაქობის მინიჭების საკითხი წყდება დაბალ დონეზე, რაღაც კომისიის ფარგლებში და ჩამოშორებულია პრეზიდენტი ამ უფლებას. სუს-სი დასკვნის საფუძველზე გახდება მოქალაქებოის მინიჭება მთავარი კრიტერიუმი. ჯერ არის ეს საკითხი შესასწავლი. მე არც კრიტიკულად ვარ და არც მხარდამჭერი ვარ, სანამ არ შევისწავლი ღრმად.“
ეკა ბესელია: „ - კომისია, რომელიც პარიტეტულად დაკომპლექტდება და პრეზიდენტი, სააგენტო, სუსი მონაწილეობს, შესაბამისად, ორ-ორი წევრის მეშვეობით. ეს კომისია შესწავლას ახდენს და რეკომენდაციას აძლევს პრეზიდენტს პირის მოქალაქეობასთან დაკავშირებით. საბოლოო გადაწყვეტილებას, რა თქმა უნდა, იღებს პრეზიდენტი. მისი გადაწყვეტილება, რომელიც არ ეხება მოქალაქეობის ჩამორთმევას, არცერთი სხვა გადაწყვეტილება არ საჩივრდბეა სასამართლოში.“ 
სალომე ზურაბიშვილი: „ - გამარტივებული პირობები იქნება, რითაც მიიღებენ, ანუ აღარ იქნება ის მოთხოვნები, რაც არსებობდა მინიჭებაზე და გაუთავებელი პროცედურები და ხშირად უარის თქმა, აქ ეს იქნება თუ არა ავტომატური, ბევრად გამარტივებული პროცედურები, რითაც მიიღებენ მოქალაქეობას. ჩვენთვის, ქვეყნისთვის, სახელმწიფოსთვის, ეს არის ძალიან მნიშვნელოვანი, რადგან ეს ხშირად ეხება იმ ნაწილს ემიგრაციის, რომელიც არის უფრო წარმატებული, მიიღონ თავისი პროფესია, სპორტსმენები, მუსიკოსები, მომღერლები ცნობილი, შეგვიძლია დავასახელოთ კიდევაც, მასწავლებლები, სხვადასხვა უნივერსიტეტის პროფესორები უნივერსიტეტებში და ეს ადამიანები, რომლებიც არიან იმ ქვეყნებში, სადაც ცხოვრობენ, მიღებულნი, აღიარებულნი.“
გიგი წერეთელი: „ - ვერ დავეთანხმები იმას, რომ პრეზიდენტს კიდევ უმცირდება თავისი ისედაც საკმაოდ შევიწროვებული ფუნქცეიბი, ზოგადად და ის პრაქტიკულად დისკრეცია, რაც მას ჰქონდა ამ სფეროში, ძალიან მცირდება“. 

დეპუტატი შოთა შალელაშვილი აშშ-ის ფედერალური  საგამოძიებო ბიუროს ბრალდებებს აბსურდულს უწოდებს (რუსთავი-2)
შალელაშვილი ამბობს, რომ  დეტალურ ახსნა-განმარტებებს  საქართველოში დაბრუნების შემდგომ გააკეთებს. როგორც ცნობილია, მის ვაჟს, გაბრიელ  შალელაშვილს, იგივე გერი შალონს ჰაკერული  თავდასხმა და ერთ-ერთი ამერიკული ბანკიდან 400 მილიონ დოლარამდე თანხის მოპარვა ედება ბრალად. გერი შალონი ძირითად  ონლაინ სათამაშო ბიზნესითაა  დაკავებული და  მის ქონებას საერთაშორისო მედია 2 მილიარდ  დოლარად აფასებდა. FBI-იმ  სკანდალური  და უპრეცენდენტო ძარცვის გამოძიება 2014 წელს  დაიწყო, 2015-ში ის დააპატიმრეს, მოგვიანებით მან  საპატიმრო საპროცესო გარიგების საფუძველზე  დატოვა. გამოძიების ვერსიით, მოპარული ფულის გათეთრება ონლაინ  კაზინოებისა  და ბიტკოინების გამოყენებით ხდებოდა. 
შოთა შალელაშვილი: „ - ორ დღეში ვიქნები საქართველოში და ყველაფერზე  მექნება საუბარი. ჩემი პოზიცია ისეთია, რომ ეს არის მტკნარი სიცრუე და უფრო სიღრმისეულად, რომ ჩამოვალ, რა თქმა უნდა, ვისაუბრებ... თქვენ  მოიძიეთ ინფორმაცია და თქვენი შეხედულება შექმენით თქვენი შეხედულებისა და შეფასებების მიხედვით და მე რომ ჩამოვალ, მაშინ ვილაპარაკოთ, ტელეფონში ვერ გეტყვით“. 
შოთა შალელაშვილი საქართველოში რამდენიმე დღის შემდეგ ჩამოვა და თბილისში ბავშვთა სარეაბილიტაციო ცენტრის მშენებლობის გახსნის ცერემონიას დაესწრება, რომელსაც დეპუტატი თავად აფინანსებს.

„კურიერის“ მიხედვით, JPMorgan chase-სა და სხვა სერვერებიდან მოპარული ნახევარი მილიარდი დოლარი და ამერიკის ციხეში გატარებული ორი წელი აღიარებული და დადასტურებული ფაქტებია, მაგრამ ამერიკაში შვილის მიერ ჩადენილი დანაშაულის კვალი მამის და ცნობილი ქართული ბანკისგენ მოდის. ირკვევა, რომ ბიძინა ივანიშვილის თანხმობით და ქართული ოცნების სიით პოლიტიკაში მოსული დეპუტატი სწორედ მმართველი პარტიის ლიდერთან ქართუ ბანკის შეძენაზე აწარმოებდა მოლაპარაკებებს. ოპოზიციის აზრით, ამ მოლაპარაკებების მიზანი, შესაძლოა, შვილის მიერ მოპარული მილიონების გათეთრება ყოფილიყო.

... გარი შელონის და მისი მეგობრების ჰაკერული სქემების მსხვერპლი კიდევ ორი უმსხვილესი კომპანია E*Trade and Scottrade გახდა. გატეხილი იყო 100 მილიონამდე აბონენტის პირადი ანგარიში და 7 მილიონი ბიზნესისსერვერი, დაზარალებულების დიდი ნაწილი კერძო პირები არიან.

FBI-ის ისტორიაში ერთ-ერთი ყველაზე დიდი ინტერნეტძარცვის საქმის გამო, გაბრიელ შალელაშვილი, რომელიც 2-მილიარდიანი ქონების მფლობელია, 2015 წელს დააკავეს, მან და მისმა თანამზრახველებმა დანაშაული აღიარეს და ამერიკულ ციხეში 2-წლიანი სასჯელი მოიხადეს.  თითქმის ნახევარ მილიარდის უკან დაბრუნების შემდეგ გაათავისუფლეს, მას სპეციალური სამაჯური აქვს შებმული და 24- საათიანი კონტროლის ქვეშ იმყოფება.

გაბრიელ შალელაშვილის მამას, მოქმედ დეპუტატს  ქართული ოცნებიდან შვილის სკანდალურ საქმიანობაზე საუბარი არ სურს. შოთა შალელაშვილი ამ თემაზე განცხადებას პარასკევს, საქართველოში დაბრუნების შემდეგ გააკეთებს“. 

სიუჟეტში, ასევე ნათქვამია, რომ „ბიძინა ივანიშვილს შოთა შალელაშვილთან მჭიდრო კავშირი უკვე წლებია აქვს. სააგენტო "ბლუმბერგის" მიერ 2014 წლის გამოქვეყნებულ სტატიაში ვკითხულობთ, რომ ივანიშვილს შალელაშვილთან ქართუ ბანკის მიყიდვაზე მოლაპარაკებები 2014 წლიდან ჰქონდა. ამ ინფორმაციას ქართუ ბანკის მაშინდელი დირექტორი, ნოდარ ჯავახიშვილიც ადასტურებდა, რომელიც გარიგების სავარაუდო თანხას 270 მილიონ დოლარს ასახელებდა, თუმცა მაშინ ეს შეთანხმება არ შედგა.
....ივანიშვილმა მაშინ შოთა შალელაშვილს ბანკი არ მიჰყიდა, თუმცა ამ მოლაპარაკებებიდან 2 წლის შემდეგ ქართული ოცნების საპარლამენტო სიაში ჩასვა და ბიზნესმენმა საქართველოს პარლამენტის მანდატი და შესაბამისად ხელშეუხებლობის იმუნიტეტიც მიიღო.“ 

მიხეილ სააკაშვილის  განცხადებით, შოთა შალელაშვილი​ საერთაშორისო მაფიის მიერ მოპარულ ფულს საქართველოში თანაინვესტირების ფონდის მეშვეობით ათეთრებს (რუსთავი-2)
განცხადება მიხეილ სააკაშვილმა გადაცემა "კვირის აქცენტებში" გააკეთა. საქართველოს მესამე პრეზიდენტის ინფორმაციით, კიბერძარცვაში შალელაშვილის შვილი უშუალოდ მონაწილეობდა და ფულს ჰაკერების დახმარებით იპარავდა. მისი თქმით, საუბარია დაახლოებით 2 მილიარდ დოლარზე, რომელიც მოგვიანებით საქართველოში შემოედინებოდა და მისი გათეთრება ივანიშვილის თანაინვესტირების ფონდის და ბიტკოინების საწარმოების ფონდის მეშვეობით ხდებოდა. თავად  შალელაშვილმა კი სადეპუტატო მანდატის მეშვეობით ხელშეუხებლობის გარანტია მიიღო.

მიხეილ სააკაშვილი: „ - შალელაშვილი, ამ საერთაშორისო აფერისტების ოჯახი იმიტომ, რომ მისი შვილი გასამართლებულია, ამერიკის შეერთებულ შტატებში, დაიჭირეს მასობრივად ფულის მოპარვისთვის და  ამ საქმეში მონაწილეობდნენ რუსული სპეცსამსახურები. მოპარულია 2 მილიარდი დოლარი, ამერიკელებმა ეს აღმოაჩინეს. ამაში მონაწილეობდნენ რუსული სპეცსამსახურები. ჰაკერული სქემა რუსული სპეცსამსახურების  დამუშავებულია. ამის შემდეგ ჩამოჰყავთ შალელაშვილი საქართველოში, აძლევენ დეპუტატის მანდატს, რა დამსახურებისთვის, კაცმა არ იცის. ოფიციალურად აფიქსირებს, რომ აქვს მილიარდი დოლარი. აშენებს ბიტკოინების ქარხანას და ბიტკოინების ქარხანა იღებს პრაქტიკულად უფასოდ თქვენს კუთვნილ დენს. მოიხმარს თითქმის იმდენივე დენს, რამდენსაც თბილისის მოსახლეობის უმეტესობა, მოიხმარს პრაქტიკულად უფასოდ და ამ სიტუაციაში ეს კაცი ათეთრებს საერთაშორისო მაფიის მიერ მოპარულ ფულს საქართველოში და რაში ათეთრებს, რა პროექტებში? თანაინვესტირების ფონდი, რომელიც არის ივანიშვილის ფონდი. ივანიშვილი აკეთებს იმას, რასაც მთელი ცხოვრება აკეთებდა. ეს იყო ჯერ გამთეთრებელი ფულის კვანტრიშვილების და უამრავი ხალხი ჰყავთ მაშინ მოკლული. მერე იყო გენერალი ლებედის ფულის გამთეთრებელი, იმ მაფიის, რომელიც იყო დაკავშირებული ალუმინის წარმოებასთან. მან და რამდენიმე რუსულმა ბანკმა დაანგრია რუსეთის ეკონომიკა 1998 წელს, ეს ცნობილი მეჟ-ბანკი. ზუსტად ასეთი საბანკო მაფია შექმნა ირაკლი რუხაძესთან, მამუკა ხაზარაძესთან და ირაკლი გილაურთან ერთად, ახლა უკვე „ქართუ ბანკის“ ბაზაზე საქართველოში. როგორც თავის დროზე ათეთრებდა იარაღის ვაჭრობით შემოსულ ფულს, ზუსტად ასევე ათეთრებს საერთაშორისო ჰაკერების ფულს და რაში ათეთრებს? ბიტკოინებში.“
ნაციონალური მოძრაობა გამოდის ინიციატვით  საგამოძიებო უწყებებმა ბიძინა  ივანიშვილის კუთვნილი კომპანიებისა და   თანაინვესტირების ფონდის საქმიანობა შეისწავლონ (რუსთავი-2)
ოპოზიციაში  ამბობენ, რომ შალელაშვილთან დაკავშირებული სკანდალი აჩენს ეჭვს, რომ შესაძლოა ამ ფონდში კრიმინალური გზით მოპოვებული ფულის გასარეცხად ხვდებოდეს. 

ლევან ბეჟაშვილი: „ - შალელაშვილი  არ მოხვდებოდა ქართულ პოლიტიკაში, რომ  არა ბიძინა ივანიშვილთან მისი ბიზნესპარტნიორული ურთიერთობები იმიტომ, რომ მას არ აქვს პოლიტიკური წარსული  და საზოგადოებისთვის უცნობი პიროვნება იყო. მხოლოდ და მხოლოდ ივანიშვილის წყალობით მოხვდა ის პარლამენტში, რათა  იმუნიტეტი ჰქონოდა დღეს, გარკვეული უსაფრთხოების  გარანტიები ჰქონოდა. სწორედ ამ ბიზნესურთიერთობიდან გამომდინარე ივანიშვილთან მან თანაინვესტირების ფონდის მეშვეობით მოახდინა თბილისის  ცენტრის ხელში ჩაგდება. საუბარია ანაკლიიის პორტთან დაკავშირებულ ფინანსურ ინტერესებზე.  ასევე, ჰესების მშენებლობა და ბლოკჩეინკომპანიები, რომელიც შექმნილია საქართველოში და სწორედ  მათი ბიზნესურთიერთობიდან გამომდინარე საქმიანობდნენ ისინი. ფაქტია, რომ აშშ-ს მთავრობა და პროკურატურა უნდა დაინტერესდეს, თუ საიდან მოდის ეს თანხები.“ 
ეკონომიკის მინისტრის განცხადებით,  შოთა შალელაშვილი პარლამენტის ღირსეული წევრია (რუსთავი-2) 

შოთა შალელაშვილთან დაკავშირებულ სკანდალზე და ნახევარ მილიარდ  დოლარიან ძარცვაზე ინფორმაცია არ აქვთ  მისივე თანაგუნდელებს ქართულ ოცნებაში. მმართველი გუნდის წარმომადგენელბი  ამბობენ, რომ  ქართული საგამოძიებო უწყებები მზად არიან,  ითანამშრომლონ ამერიკელ კოლეგებთან. 

დიმიტრი ქუმსიშვილი: „ - არ მინდა, აბსურდულ ბრალდებებზე კომენტარი გავაკეთო, მით უმეტეს, რომ არ ვარ საქმის კურსში ამასთან დაკავშირებით, მაგრამ ვფიქრობ, რომ არც აშშ არის ის ქვეყანა, რომელიც თავის ინტერესებს ვერ იცავს და ჩვენც საკმაოდ კარგი სტრატეგიული პარტნიორობა გვაქვს აშშ-სთან, რომ მათი ინტერესები ჩვენს ქვეყანაში ვერ დავიცვათ.  რაც შეეხება ბატონ შოთა შალელაშვილს, ის პარლამენტის წევრია და ვფიქრობ, ღირსეული.“ 

შალელაშვილის შესახებ კომენატრები გააკეთეს მისმა თანაგუნდელებმაც

სოფიო კილაძე: „ - სამწუხაროდ, ინფორმაცია არ მაქვს ამ კონკრეტულ შემთხვევაზე. ეხლა  მიხეილ სააკაშვილი თუ საუბრობს ამაზე, ეს ჩემთვის არგუმენტი არ არის, მაგრამ, ზოგადად, შემიძლია ის ვთქვა, რომ თუ ასეთ კონკრეტულ შემთხვევას ჰქონდა ადგილი, ამას თავისი პროცედურა აქვს და თავისი უწყებები აქვს, მაგრამ მე პირველად მესმის ასეთი ფაქტის შესახებ, ზოგადად, ყველა ადამიანი თანასწორია, არ აქვს მნიშვნელობა ვინ არის და ვინ ვისი შვილი. მე ძალიან გამიჭირდება კონკრეტული რაიმის თქმა, იმიტომ, რომ ეს ინფორმაცია ძალიან ახალია ჩემთვის და პირველად მესმის საერთოდ.“
ლევან გოგიჩაიშვილი: „ - მოცემულობა არის ის, რომ შოთა შალელაშვილი არის საქართველოს პარლამენტის წევრი. არ ვიძიებ ხოლმე საკუთარი კოლეგების პირად სივრცეებს... რა გინდათ თქვენ თქვათ, რომ შოთა შალელაშვილი და მისი შვილის არის სხვადასხვა ცხოვრება. მერე? მიხეილ სააკაშვილის ბოდვებზე და სისულელეებზე მე არ ვაპირებ კომენტარის გაკეთებას“. 

ნუკრი ქანთარია: „ - ეს არის რაღაც გარკვეული ფანტაზიის ნაყოფი, დარწმუნებული ვარ, თვითონ გასცემს ბატონი შოთა აუცილებლად პასუხს, რომ ჩამოვა. ის არის ძალიან მოწესრიგებული, მოაზროვნე დეპუტატი, რა თქმა უნდა, ის არ არის ღარიბი ადამიანი. ისრაელშიც ვიცი, რომ მან ფართო წრესთან აქვს კონტაქტები. მაგრამ ის, რომ რაღაც კანონგარეშე საქმიანობაში მონაწილეობდა, აბსოლუტურად შორს ვარ ამ აზრისგან. ახლა, მისი ვაჟი რაში იყო გარეული და როგორ, ეს ახლა სხვა საქმეა.“
სიმონ ნოზაძე: “ - არავითარი. გამორიცხულია, რომ... ბატონ შოთას ზნეობრივ სახეს მე ვიცნობ და ეს გამორიცხულია, რომ ბატონ შოთას კავშირი ჰქონდეს მაგ საქმესთან, თანაც იქ ასტრონომიული ციფრი თქვა, 2 მილიარდი თქვა, მე მგონი, მე მეეჭვება, რომ 2 მილიარდი დოლარი რომელიმე ბანკიდან დაკარგულიყო და ეს მოგვიანებით გარკვეულიყო… იწერება და იბეჭდება, ეს ყველაფერი დაბრუნებულია”.

მიხეილ სააკაშვილი ბანკებისა და ყოფილი პრემიერის არაფორმალური მმართველობის დასასრულს აანონსებს (რუსთავი-2)
მიხეილ სააკაშვილის თქმით, გამოცხადდება 2-წლიანი მორატორიუმი უსამართლო სესხებზე და შეიქმნება სპეციალური ფონდი, სადაც  სააკაშვილის თქმით, გაერთიანდება ბოლო წლების განმავლობაში ნაძარცვი აქტივები და მოხდება დაზარალებული მოსახლეობის კომპენსირება. სააკაშვილის თქმითვე, ივანიშვილის მიერ ხელოვნურად მოხდა ლარის კურსის გაუარესება, ამიტომ დოლარში გაცემული ძველი სესხების დაფარვა კვლავაც ძველი კურსით უნდა მოხდეს.

მიხეილ სააკაშვილი: „ - ივანიშვილის კრიმინალურმა სინდიკატმა და მასთან შეკრულმა სამმა ბანკმა გაძარცვა ჩვენი საზოგადოების აბსოლუტური უმრავლესობა. მათ დაამცირეს ქართველი ერი, ისინი ყოველდღიურად დასცინიან ჩვენს ხალხს. მათ გააპარტახეს საქართველოს ეკონომიკა, უკანასკნელი ლუკმა წაართვეს ჩვენს ხალხს. წაართვეს სახლები, ქონება, ბიზნესი, საბანკო ანგარიშები, დატოვეს ხალხი აბსოლუტურად უყველაფროდ. მე გაძლევთ მყარ სიტყვას, ჩვენ არამხოლოდ დავასრულებთ ივანიშვილის მევახშოკრატიას, დავიხსნით საქართველოს ივანიშვილის ლომბარდისგან, არამედ მივიღებთ მყისიერ ზომებს, რათა ვუშველოთ ჩვენს ხალხს. გავაუმჯობესოთ მათი ეკონომიკური მდგომარეობა. ჩვენ შევქმნით სპეციალურ ფონდს, სადაც სხვა წყაროებთან ერთად შევიტანთ  ივანიშვილის მიერ ნაძარცვ და მოპარულ საქართველოს საზოგადოების კუთვნილ ქონებას და ეს ფონდი თითოეულ დაზარალებულს აუნაზღაურებს, უახლოეს დღეებში და კვირებში, ივანიშვილის ხელისუფლებიდან ჩამოშორების შემდეგ მის მიერ მიყენებულ ზარალს. ჩვენ გამოვაცხადებთ დაუყოვნებლივ მორატორიუმს და ის შევა ძალაში ივანიშვილის ხელისუფლებიდან ჩამოშორებისთანავე. მევახშე ბანკების მიერ და მიკროსაფინანსო ორგანიზაციების მიერ გაცემული სესხების საფუძველზე  აღმოცენებული უსამართლო ვალების ორი წლით გაყინვისა და ასევე კურსის გადაანგარიშების, რომ როდესაც სავალუტო კრედიტები არის აღებული ძველი კურსით ხოლო შემდეგ ივანიშვილმა ხელოვნურად შეამცირა საქართველოს ვალუტის კურსი, იმიტომ რომ ამაზე გააკეთა ფული, თქვენს გაჭირვებაზე გააკეთა ფული, ჩვენ უზრუნველვყოფთ იმას, რომ კურსის ანაზღაურება მოხდეს იმ კურსით, რომელიც იყო ჩემი პრეზიდენტობის დროს 1.65 ლარი ამერიკული დოლარისთვის.

ეს იქნება სააკაშვილის კურსით დაბრუნებული ვალი. მორატორიუმის დასრულების შემდეგ და პროცენტების შემცირების შემდეგ. უსამართლო საბანკო ვალების ორწლიანი მორატორიუმის კვალდაკვალ ჩვენ ვიწყებთ სიის შედგენას უსამართლო ვალების და მათზე გამოცხადდება ორწლიანი მორატორიუმი ხელისუფლების გამოცვლის შემდეგ და ჩვენი ხელისუფლებაში მოსვლის შემდეგ. ისევე როგორც, ჩვენ ვადგენთ რეესტრს სახელმწიფო სამსახურიდან უსამართლოდ დათხოვნილი ხალხის. თითოეული ასეთი უსამართლოდ დათხოვნილი ადამიანი, და ასეთი არის ძალიან ბევრი,  მიიღებს კომპენსაციას ქართული სახელმწიფოსგან და დაუბრუნდებიან სახელმწიფო სამსახურს. შემოვიღებთ რეგულაციებს, რომელის მიხედვითაც მიკროსაფინანსო ორგანიცაზიები და ბანკები ვეღარ იქნებიან მევახშეები, მათ მოუწევთ ფინანსური ბერკეტების გამოყენებით საპროცენტო განაკვეთების  დაწევა და კრედიტი ხელმისაწვდომი გახდება ჩვეულებრივი ადამიანებისთვის. საქართველოში მევახშოკრატია დასრულდება საქართველოს ჩვენ გამოვიხსნით ივანიშვილის პირადი ლომბარდიდან და საქართველო გააგრძელებს წარმატებულ განვითარებას. საქართველო დაბრუნდება წარმატების გზაზე.  თითოეული ქართული ოჯახი თავს დაიხსნის გაჭირვებისგან და ამოისუნთქებს შვებით. მე ამაში ვარ აბსოლუტურად დარწმუნებული. ჩვენ აუცილებლად გავიმარჯვებთ“.
იენს სტოლტენბერგის განცხადებით, ნატო-ს მოკავშირეები ბრიუსელის სამიტზე საქართველოს პროგრესს დააფასებენ

ჩრდილოატლანტიკური ალიანსი ივლისში დაგეგმილ ბრიუსელის სამიტზე საქართველოს პროგრესს აუცილებლად აღნიშნავს, – ამის შესახებ განცხადება ნატო-ს გენერალურმა მდივანმა ვარშავაში საპარლამენტო ასამბლეაზე ქართველი დეპუტატის, ირაკლი ბერაიას კითხვაზე საპასუხოდ განაცხდა. მისივე თქმით, სამიტის ფორმატზე მსჯელობა ჯერ კიდევ მიმდინარეობს, თუმცა ის დარწმუნებულია, რომ ალიანსის წევრები საქართველოს მიერ მიღწეულ პროგრესს და ამ ქვეყნის კონტრიბუციას აუცილებელად გაუსვამენ ხაზს. სტოლტენბერგმა ისაუბრა რუსეთზეც და განაცხადა, რომ ნატო-ს გაფართოებაზე ვეტოს დადება არც ერთ ქვეყანას არასდროს შეეძლება. მისივე თქმით, რუსეთის მეზობლებს აქვთ უფლება, აკეთონ ის, რაც სურთ, მიუხედავად იმისა, რას ფიქრობენ მოსკოვში.

იენს სტოლტენბერგი: „ - ჩვენ გავაგრძელებთ საქართველოს პრაქტიკულ მხარდაჭერას. საქართველოს აქვს ყველა საშუალება, გახდეს ალიანსის წევრი. მას აქვს წლიური ეროვნული სამოქმედო გეგმა, ასევე ფუნქციონირებს ნატო-საქართველოს კომისია. ამასთან, მინდა ვთქვა, რომ წევრობის სამოქმედო გეგმა არის საქართველოს ჩრდილოატანტიკურ ალიანსი გაწევრიანების პროცესის შემადგენელი ნაწილი. ჩვენ არ გადაგვიწყვეტია ჯერ, კონკრტულად სამიტის ფორმატი და ელემენტები, თუმცა დარწმუნებული ვარ, მოკავშირეები იპოვიან გზას, რათა აღნიშნონ და დააფასონ საქართველოს წინსვლა და მადლიერება გამოხატონ ამ ქვეყნის კონტრიბუციისთვის, რომელიც საქართველოს სამშვიდობო ალიანსის ოპერაციებში შეაქვს“. 
პოლონეთის პრეზიდენტის განცხადებით, ივლისში დაგეგმილ ნატო-ს სამიტზე საქართველოსა და უკრაინასთან თანამშრომლობის გაძლიერება სერიოზულად უნდა განიხილონ
ანჟეი დუდას თქმით, „ღია კარის“ პოლიტიკა არის ჩრდილოატლანტიკური ალიანსის საგარეო პოლიტიკის ძირითადი ელემენტი. აღნიშნული განცხადება პოლონეთის ლიდერმა, ვარშავაში მიმდინარე ნატო-ს საპარალამენტო ასამბლეაზე გამოსვლისას გააკეთა. „ - ღია კარის პოლიტიკა არის ჩრდილოატლანტიკური ალიანსის საგარეო პოლიტიკის მთავარი ელემენტი, რომელიც იმ ქვეყნებთან თანამშრომლობაზეა გამიზნული, რომლებიც დაინტერესებულები არიან ალიანსის გარშემო უსაფრთხოებისა და სტაბილურობის ზონის გაფართოებით“ - განაცხადა პოლონეთის პრეზიდენტმა. 
პოლონეთში გაკეთებული მხარდამჭერი განცხადებები საქართველოში შეაფასეს 
ლევან იზორია აცხადებს, საქართველომ გაატარა არაერთი მნიშვნელოვანი რეფორმა ნატო-სკენ მიმავალ გზაზე და ეს არის ძალიან დიდი პროგრესო. იზორიას განცხადებით, ბევრი რამე არის დამოკიდებული იმ სამიტზე, რომელიც ბრიუსელში უნდა გაიმართოს მიმდინარე წლის ივლისში. ნატო-ს გენერალური მდივნის  განცხადება შეაფასეს ასევე უმრავლესობაშიც. 

ლევან იზორია: „ - ჩვენ მართლაც, რომ პრინციპული ნაბიჯები გადავდგით იმისთვის, რომ ნატო-ს სტანდარტები გამხდარიყო რეალობა საქართველოში და ეს უკვე შემდგარი ფაქტია. ასე რომ, ყველანაირი საფუძველი არსებობს, რომ საქართველო გახდეს ნატო-ს წევრი ქვეყანა და ბ-ნი სტოლტენბერგის განცხადება კიდევ ერთხელ ცხადყოფს, რომ ამ აღიარებას სჭირდება დეკლარირება და ამ საჯარო განცხადებებს სჭირდება კონკრეტული გადაწყვეტილებები და ჩვენ, სამიტის ფარგლებში, დარწმუნებული ვართ, დეკლარირებული ფორმით, სწორედ ამ პროგრესის აღიარებას და ხაზგასმას მივიღებთ და მხარდაჭერას ჩვენი ქვეყნის ნატო-ში ინტეგრაციის გზაზე.“

კომენტარები გაკეთდა პარლამენტშიც.
გია ვოლსკი: „ - ნატო-ს საპარლამენტო ასამბლეის შემადგენლობაში ახლახანს ვიყავი, შეხვედრები გვქონდა ბრიუსელში. საკმაოდ სერიოზული, საინტერესო საუბარი გამოვიდა და ბევრი პარამეტრები არის შეფასებული. მე ვფიქრობ, კონკრეტული ვადის დასახელება არასწორია, თუმცა მუშაობა და შექმნილი ვითარება ყველაფრის საფუძველს ქმნის იმისათვის, რათა ამ სამიტზე შეფასდეს უმაღლეს დონეზე ჩვენი თანამშრომლობა.“
ლევან გოგიჩაიშვილი: „ - რაც მთავარია, ჩვენ არ ვართ მარტო. ეს არის ყველაზე მნიშვნელოვანიდა თვითონ გენერალური მდივნის ეს განცხადებაც ამის მანიშნებელია, რომ ისინი სულ უსვამენ ხაზს, რომ ჩვენ ვართ საქართველოს გვერდით, შესაბამისად ამას აქვს ძალიან დიდი მნიშვნელობა.“
თამარ ჩუგოშვილი:  “ - ამ ტემპით რეფორმებით, რომელსაც ჩვენ ვახორციელებთ, ჩვენ საკმადო მალე უნდა ვიყოთ მზად წევრობისთვის. ეს არის პრიველ რიგში ჩვენი სურვილი და  ამოცანა”. 

გიგი წერეთელი: „ - კარგია, როდესაც ამაზეა საუბრი, რომ საქართველო აკმაყოფილებს პრაქტიკულად ყველა მოთხოვნას, თუმცა ბუნებრივია მთავარი არის გადაწყვეტილება ხომ. როდესაც საქმე საქმეზე მიდგება და გადაწყვეტილებაა მისაღები, მაშინ აღმოჩნდება ბევრი საკითხი, რომელიც შესაძლოა კითხვის ნიშნის ქვეშ იყოს“.

ნატო-ს მორიგი სამიტი, საიდანაც საქართველო მხარდაჭერას და პოზიტიურ განცხადებებს ელოდება, 2018 წლის 11-12 ივლისს გაიმართება.

ხორავას ქუჩის საქმეზე არასრულწლოვანი ბრალდებული დაკითხეს

არასრულწლოვანი ხორავას ქუჩაზე 1-ელ დეკემბერს მომხდარი მკვლელობის  შემდეგ 2 დღე მიმალვაში იმყოფებოდა. არასრულწლოვანმა ჩვენება სასამართლოს პირველად მისცა. ის ამ დრომდე დუმილის უფლებით სარგებლობდა. 

სასამართლოზე მივიდა ახალი პროკურორი, რომელიც აქამდე საქმის არსებით განხილვაში არ იყო ჩართული. სხდომა დახურული იყო.

ადვოკატმა განცხადება გააკეთა სხდომამდეც და სხდომის შემდეგაც.
ტარიელ კაკაბაძე: „ - ბრალდებულის ჩვენება იქნება ძალიან დეტალური, იქნება ძალიან საინტერესო და ისაუბრებს მთელი იმ გარემოებებზე, რომელსაც მიმაჩნია, რომ განსაკუთრებული მნიშვნელობა უნდა მიანიჭოს სასამართლომ. ასევე დღეს ბრალდებულის ჩვენებით საზოგადოება გაიგებს იმ ახალ ფაქტობრივ გარემოებებთან დაკავშირებით, რაც აქამდე საერთოდ არ გამოკვლეულა, რაც აქამდე საერთოდ არ ყოფილა ცნობილი და რაზეც აქამდე აბსოლუტურად არცერთ მოწმეს არ უსაუბრია. შესაბამისად, განსაკუთრებულად მნიშვნელოვანი იქნება ბრალებულის ჩვენება მოცემულ სისხლის სამართლის საქმეზე საბოლოო გადაწყვეტილების მისაღებად“. 

განცხადება გააკეთა პროკურორმაც.
მარიკა გოგოხია: „ - დაიკითხება ერთ-ერთი ბრალდებული, ხოლო თუ დრო მოგვცემს იმის შესაძლებლობას, რომ წარვადგინოთ დასკვნითი სიტყვა, შესაბამისად ბრალდების მხარე წარადგენს ჩვენს დასკვნით სიტყვას. დანებთან დაკავშირებით მინდა მოგახსენოთ, რომ ჩვენს მიერ მოპოვებული და გამოკვლეული მტკიცებულებებით დასტურდება, რომ დაზიანებები, რომელიც მიყენებული აქვთ გარდაცვლილ პირებს, მიყენებულია უშუალოდ დანებით, შესაბამისად, ბრალდების მხარე წარმოადგენს დასკვნით სიტყვას და დასკვნითი სიტყვის ბოლოს ჩვენი მოთხოვნა იქნება გამამტყუნებელი განაჩენის გამოტანა და ორივე ბრალდებულის დამნაშავედ ცნობა და შესაბამისი სიმკაცრით დასჯა... ჩემი ჩართვა სისხლის სამართლის ამ ეტაპზე ნამდვილად არ უკავშირდება ამა თუ იმ კონკრეტულ ინცინდეტს. მოგახსენებთ, რომ ვინაიდან საქმე არის დასკვნით ეტაპზე და წარსადგენი არის დასკვნითი სიტყვა, შესაბამისად, მე გარკვეულ დახმარებას ვუწევ ჩემს კოლეგებს, თუმცა აქვე მინდა მოგახსენოთ, რომ როგორც თბილისის პროკურატურის მუშაკი, ასევე ჩართული ვიყავი გამოძიების პროცესში“. 
სხდომის შემდეგ გაკეთებული განცხადებების მიხედვით, დაცვის მხარე და დაზარალებულები მიუთითებენ იმაზე, რომ ბრალდებულმა არასრულწლოვანმა ისაუბრა ბევრ მნიშვნელოვან გარემოებაზე, რამაც შესაძლოა, საქმეზე მნიშვნელოვანი შედეგიც კი იქონიოს. დაცვის მხარე ამბობს, რომ ბრალდებულის მონაყოლის მიხედვით, შესაძლოა, სხვა პირებიც იყვნენ დამნაშავეები საქმეში. ასევე ყურადღება გაამახვილეს ერთ გარემოებაზე. დაცვის მხარის განცხადებით,  ბრალდებულმა ისაუბრა იმაზეც, რომ  მომხდარის შემდეგ ის  კონფლიქტში მონაწილე კიდევ ერთ მოზარდთან ერთად შეხვდა მირზა სუბელიანს, რომელიც პროკურატურის ყოფილი მაღალჩინოსანი იყო. ის ამ მკვლელობის შემდეგ საკუთარი განცხადებით წავიდა სამსახურიდან.  
ზაზა სარალიძე:  „ - მოწმის მიერ გაჟღერებული ინფორმაცია აქამდეც ვიცოდი, უბრალოდ არ უნდოდა პროკურატურას ეღიარებინა ეს და არ უნდოდა ძალოვან სტრუქტურებს, ეღიარებინათ... მოწმის ნათქვამით, მიხეილ კალანდიას ქურთუკის მკლავზე დაინახა სისხლი და ასევე, რაღაც საგანი, რაც ხელში ეჭირა. პლიუს ამას დაადასტურა მირზა სუბელიანთან შეხვედრა, როდესაც მირზა სუბელიანი მივიდა კალანდიების სახლში, მიესალმა კიდეც მას, მაგრამ მიხეილ კალანდიამ გამოიყვანა ეს პიროვნება იმასთან დაკავშირებით, რომ ბიძაჩემი, ხომ იცი, რა მაგარი პროკურორია, თვითონ დაალაგებს ამ საქმეს ყველაფერსო. ეს უკვე საკმაო ინფორმაცია არის იქედან გამომდინარე, მირზა სუბელიანზე ჯერ აქამდე უნდა დაწყებულიყო სამართლებრივი დევნა, მაგრამ უკვე, რახან აქამდე არ დაიწყეს, უკვე კიდევ ერთი მოწმიდან არის დადასტურებული მისი იქ ყოფნა და ამ საქმეში უხეშად ჩარევა“. 

ტარიელ კაკაბაძე: „ - საქმე მთლიანად დაინგრა სასამართლოში  განხილვის დროს და ნათლად დადასტურდა, რომ საგამოძიებო ორგანო იყო ტენდენციური. კიდევ ერთხელ ვიმეორებ, ბრალდებულის ჩვენება იყო ყველაზე დამაჯერებელი ჩვენება. რაც კი ჩვენ მოვისმინეთ საქმის განხილვის ეტაპზე“. 

მარიკა გოგოხია: „ - სასამართლოს მიაწოდა არარეალური ფაქტების შემცველი ჩვენება, მისი ჩვენება ყოვლად ეწინააღმდეგება საქმეში დაკითხულ სხვა მოწმეთა ჩვენებებს და სხვა მტკიცებულებებს. რაც შეეხება იმ პირებს, რომლებზეც თქვენ საუბრობთ, მოგახსენებთ, რომ მის მიერ მოხდა ამ პირების გვარების დასახელება, თუმცა არა როგორც დანაშაულის უშუალოდ მონაწილე პირებისა. ამასთან დაკავშირებით, მინდა მოგაწოდოთ ინფორმაცია, რომ ბრალდებულმა მისი დაკითხვისას ასევე დაადასტურა, რომ შემთხვევის ადგილზე მას თან ჰქონდა გასაშლელი ანუ დასაკეცი დანა, რომლის გამოყენებითაც ერთ-ერთ დაზარალებულს მან მიაყენა დაზიანება. ბრალდებულს მისი დაკითხვისას არ უხსენებია არცერთხელ, რომ მირზა სუბელიანისთვის ან ყოფილიყო ცნობილი აღნიშნული ფაქტის შესახებ, არაფერი მსგავსი მას არ გაუჟღერებია და დააფიქსირა, რომ კონკრეტულად მაშინ, როდესაც მას პირადად ჰქონდა შეხვედრა მირზა სუბელიანთან, მათ აღნიშულის შესახებ არ უსაუბრიათ. ასევე, არ შესწრებია სააუბარს, რომელიმე სხვა პირის და  მირზა სუბელიანის და არც ზოგადად სხვა პირისგან არ გაუგია მირზა სუბელიანისათვის იყო თუ არა ცნობილი მომხდარი ფაქტის შესახებ.“
29 მაისის  სხდომაზე, მხარეები დასკვნით სიტყვას იტყვიან, რის შემდეგაც მოსამართლე განაჩენის გამოსატანად გავა. 
პარლამენტის ადამიანის უფლებათა დაცვის კომიტეტის თავმჯდომარემ ზაზა სარალიძესთან შეხვედრის მზაობა გამოთქვა
ჯერჯერობით უცნობია, როდის შედგება ეს შეხვედრა.  
სოფო კილაძე: „ - ძალიან დიდი იმედი მაქვს, რომ პროკურატურა იმგვარად წაიყვანს საქმეს, გამოძიების ობიექტური მიზნებიდან გამომდინარე, რომ ოჯახს კითხვის ნიშნები არ დარჩეს. მე პირადად, ჩვენი კომიტეტი მზად არის შეხვდეს ამ ოჯახს, მამასაც პირადად, თუ ის, რა თქმა უნდა, ამას მოისურვებს და ყველა საკითხი, რომელიც მისთვის იქნება დღის წესრიგში და მისთვის არის მნიშვნელოვანი, მზად ვართ, რომ განვიხილოთ და მათ შორის, პროკურატურასთან ერთადაც“.

ექსპერტიზასთან დაკავშირებით ურთიერთგამომრიცხავი განცხადებები კეთდება
დაცვის მხარე ენდობა ალტერნატიულ ექსპერტიზას, პროკურატურა არ ენდობა მას. ნიკლეიშვილის ექსპერტიზას არ ენდობა  ერთ-ერთი მოკლული არასრულწლოვნის, დადუნაშვილის დედაც.
არასრულწლოვანთა მკვლელობის საქმის პროკურორი, ზვიად ფხაკაძე უარყოფს გავრცელებულ ინფორმაციას სასამართლო სხდომაზე განვითარებული ინციდენტის შესახებ.
ზვიად ფხაკაძე: „ -გიდასტურებთ, რომ მე არ ვყოფილვარ დაბარებული გამოკითხვაზე. შესაძლებელია, დღეს ან ხვალ დამიბარონ, მაგრამ მოგეხსენებათ, მთელი დღის განმავლობაში პროცესებზე ვარ და არ ვიცი, შესაძლებელია ეგ იყოს შემაფერხებელი გარემოება, მაგრამ ზუსტად ამას ვერ მოგახსენებთ. ეს არის შეურაცხმყოფელი ჩემთვის, ვითომდა ქალის მიმართ მე საცემად გავიწიე. ეს კითხვაც და განცხადების გავრცელებაც ელემენტარულად არის ჩემთვის შეურაცხმყოფელი... არ მიწოდებია სულელური დასკვნა.“ 

ზაზა სარალიძე თვლის, რომ  მისი შვილის მკვლელობისას დანის გარდა იყო გამოყენებული სხვა საგნებიც.  ამ ვერსიას კატეგორიულად  არ ეთანხმებიან მეორე დაზარალებულის ოჯახის წევრები. 

ზაზა სარალიძე: „ - აბსოლიტურად შეესაბამება ჭეშმარიტებას. ძალიან გაღიზიანებულები იყვნენ პროკურორები იქიდან გამომდინარე, რაც ქალბატონმა, მაია ნიკოლეიშვილმა მოიტანა თავის დასკვნიდან გამომდინარე. პირდაპირ გადადიოდნენ შეურაცხყოფაზე და ზეწოლაზე, ასე, რომ ვთქვათ, არა მარტო მოწმეზე, არამედ დარბაზში მყოფ პირებზე და აბსოლუტურად ვეთანხმები იმ გარემოებას, რომ პროკურორი გუგუშვილი და პროკურორი ფხაკაძე ამ საქმეს აღარ უნდა გააკარონ საერთოდ. არა მარტო ამ საქმეს, არამედ საერთოდ პროკურატურის ფარგლებიდან უნდა გამიჯნონ. თვითონ არიან ამ საქმის გამომძიებლები და თვითონ არიან იმის მონაწილეები თუ არა იფარება ამ საქმის მიმართ“.

ნათია საყვარელიძე: „ - ნიკოლეიშვილის დასკვნა ეს იყო კრახი, ეს იყო ქართული სამედიცინო ექსპერტიზის სირცხვილი და მარტო იმის გამო არ ვამბობ მე, რაც შიგნით ეწერა. მის მიერ წარმოდგენა სასამართლოზე, ეს იყო მოსამართლის შეურაცხყოფა, რა დონეზეც მან ეს იქ წარმოადგინა. მე რა ვერსიაც ვიცი, იმ ვერსიას, როგორც არ დაემთხვევა არც პროკურატურის და არც დაცვის მხარის ვერსია, აი, იქ მიფრთხილდეს ყველა, მე მაქვს ჩემი ვერსია და როგორც კი არ დაემთხვევა ან ერთი მხარის ან მეორე მხარის ვერსიას, იქ მიფრთხილდეს, ჩემს შვილს არ გაეკაროს არავინ... როგორ შეიძლება იქ მაკრატელი ყოფილიყო ნახმარი, ელემენტარულად თუ ხარ პროფესიონალი, ამას არ იტყვი და ლაპარაკია ორი 16 წლის ბიჭის სიცოცხლეზე და რაღაც პასუხისმგებლობა უნდა გეკისრებოდეს. მე უნდა ვთქვა რამდენი დანა ფიგურირებდა? ჩემს შვილთან ვიტყვი რამდენი ფიგურირებს, 1. არ დავინახო ვინმემ მითხრას, რომ ლევანის წინაშე 2 მკვლელი იყო. ჩემთვის შეურაცხმყოფელი იყო, რაც ილაპარაკა მაია ნიკოლეიშვილმა.“ 

მთავარი პროკურორის მოადგილის განცხადებით, დამოუკიდებელი ექსპერტის, მაია ნიკოლეიშვილის დასკვნა საქმეში არსებულ მტკიცებულებებს ეწინააღმდეგება
გიორგი გაბიტაშვილის თქმით, პროკურატურის მიერ მოპოვებულ მტკიცებულებებში მაკრატელი წარმოდგენილი არ არის. რაც შეეხება პროკურორების მიერ შესაძლო გადაცდომების ფაქტებს, გიორგი გაბიტაშვილის თქმით, საქართველოს მთავარ გენერალურ ინსპექციას საგამოძიებო შემოწმება დაწყებული აქვს. მთავარი პროკურორის მოადგილი თქმით, უწყება მოგვიანებით გაავრცელებს ინფორმაციას, დაიკითხნენ თუ არა ხორავას ქუჩის საქმის პროკურორები.  

გიორგი გაბიტაშვილი: „ - რაც შეეხება  მაია ნიკოლეიშვილის მიერ წარმოდგენილი დასკვნას, იგი  წინააღმდეგობაშია სხვა მტკიცებულებებთან, რომელიც საქმეშია და გამოძიების მიერ არის დადგენილი… [მაკრატელი] არ ყოფილა. 
„ევროპული საქართველო“ არასრულწლოვანთა მკვლელობის საქმეზე დროებითი საგამოძიებო საპარლამენტო კომისიის შექმნას ითხოვს
ელენე ხოშტარიამ კომისიის შექმნის მოთხოვნით, წერილი პარლამენტის კანცელარიაში  ჩააბარა. ხოშტარიას თქმით, როცა გამოძიების მიმართ ლეგიტიმური კითხვები და პრეტენზია არსებობს, გამოსავალია, პარლამენტმა საზედამხედველო ფუნქცია აიღოს და კითხვებს პასუხი საპარლამენტო ფორმატში გასცეს. ელენე ხოშტარია იმედოვნებს, რომ საგამოძიებო კომისიის შექმნას მხარს საპარლამენტო უმრავლესობის წევრებიც დაუჭერებ. 

ელენე ხოშტარია: „ - კითხვები სერიოზულია. არის საუბარი, რომ გამოძიება მიდის არასათანადოდ, რომ ვიღაცას ხელს აფარებენ, რომ არის ბევრად მეტი მონაწილე. არ შეიძლება, არის ექსპერტიზასთან დაკავშირებით სერიოზული კითხვები. ამიტომ, ეს კითხვები ვერ დარჩება პასუხგაუცემელი და ჩვენ მიგვაჩნია, რომ პარლამენტის საზედამხედველო ფუნქცია ამ შემთვევაში არის ძალიან მნიშვნელოვანი. ეს არის, 1-ელ რიგში ჩვენი ქვეყნის ინტერესებში. ასევეა, ქართული ოცნების ინტერესებში, თუ ისინი დაინტერესებულები არიან, რომ ამ ოჯახს აღარ დარჩეს კითხვები, სწორედ საპარლამენტო ფორმატში ეს იქნება, ეს არის ვითარების სერიოზულობის ადეკვატური, რომ პარლამენტი ჩაერთოს“. 
ელენე ხოშტარიას ინიცატივა შეაფასეს მმართველ გუნდში.
ეკა ბესელია: „ - არასრულწლოვანთა მართლმსაჯულების კოდექსით პროცესი არის დახურული და ეს პროცესი არ არის ღია და საჯარო, შესაბამისად,  საქმის გარემოებები არც ჩვენ არ შეიძლება ვიცოდეთ და არც ამ გარემოებებს საჯარო საუბარი შესაბამისი ორგანოების მხრიდან არ შეიძლება.  თუცმა ჩვენც მზად ვართ შეხვედრებისთვის, თუ კი ეს მაინც რომელიმე მშობელს ან ოჯახის წარმომადგენელს რომ ეს მათთვის იქნება კარგი ან  მათ აქვთ ამის სურვილი, ამის მზაობა არის და დანარჩენი ჩვენ მართლმსაჯულებას უნდა მივანდოთ.“
კახა კალაძე: „ - საზოგადოებაში თუ არის რაიმე კითხვები ყველა კითხვას აბსოლუტურად ამომწურავი პასუხი გაეცემა პროკურატურის მხრიდან. ენმ-ს ნამდვილად არ აქვს უფლება ისაუბროს ასეთ სენსიტიურ საკითხებზე, იმიტომ, რომ ესენი არიან იმ რეჟიმის  წარმომადგენლები, რომლის სახელზეც არის გირგვლიანის მკვლელობა, რობაქიძე და აღარ გავაგრძელებ, არ მინდა წარსულზე საუბარი“.  

კახა კალაძე ზაზა სარალიძეს თანაგრძნობასა და მხარდაჭერას უცხადებს („იმედი“)

თბილისის მერის თქმით, მსგავსი ტრაგედია მისმა ოჯახმაც გამოსცადა. კალაძის განცხადებით, გულდასაწყვეტია, რომ ენმ-ის წევრები ცდილობენ სარალიძეების ოჯახის ტრაგედია ვიწროპარტიული ინტერესებისთვის გამოიყენონ. 

კახა კალაძე: „ - ენმ და მისი წარმომადგენლები უტიფრად იყენებენ ამ ოჯახის მწუხარებას, ამ ოჯახის ტკივილს. უნდათ, რომ თავიანთი ვიწროპარტიული ინტერესები გამოიყენონ, თუმცა ჩვენ, საზოგადოებამ არ უნდა მივცეთ არავითარ შემთხვევაში ამის უფლება და ამის შესაძლებლობა. რაც შეეხება საქმის გამოძიებას, მიმდინარეობს და საზოგადოებაში თუ არის რაიმე კითხვები, ყველა კითხვას აბსოლუტურად ამომწურავი პასუხი გაეცემა.“
დამოუკიდებელი ექსპერტი მაია ნიკოლეიშვილი პროკურატურაში გამოკითხვაზე იმყოფებოდა (რუსთავი-2)

დამოუკიდებელ  ექსპერტ მაია ნიკოლეიშვილისა და ადვოკატ ინგა შარაშენიძეზე განხორცილებული ზეწოლის ფაქტზე  პროკურატურმა უკვე დაიწყო მოკვლევა. ექსპერტი მაია ნიკოლეიშვილი ადანაშაულებდა პროკურორებს მისთვის შეურაცხყოფის მიყენებაში, პროკურორები არაკვალიფიციურს უწოდებდნენ დაცვის მხარის მიერ ჩატარებულ ალტერნატიულ ექსპერტიზას. საქმე ეხება ხორავას ქუჩის საქმის პროკურორების მხრიდან ექსპერტის, ასევე დაცვის მხარის  მისამართით გამოთქმულ მუქარას და შეურაცხყოფას. ინციდენტი 26 მაისს სასამართლოს სხდომაზე მოხდა. ერთი პროკურორი მოპაექრე მხარეს დაემუქრა ცემით, მეორე პროკურორმა კი მათ სიტყვიერი შეურაცხყოფა მიაყენა. 
შემთხვევა 26 მაისს დღის წინ ხორავას ქუჩის მკვლელობის სასამართლო პროცესზე მოხდა. ადვოკატის განცხადებით, საქმის ერთ-ერთი პროკურორი მას ცემით  დაემუქრა, მეორე პროკურორმა კი შეურაცხყოფა მიაყენა.  პროკურორს მუქარასა და შეურაცხყოფაში ადანაშაულებს ასევე დამოუკიდებელი სასამართლო  ექსპერტიც. დაცვის მხარის განმარტებით, პროკურორების გაღიზიანება დამოუკიდებელი ექსპერტიზის დასკვნამ გამოიწვია. 

მაია ნიკოლეიშვილი აპირებს საქმის კურში ჩააყენოს გენერალური ინსპექცია იმ გადაცდომაზე, რომელიც დაფიქსირდა  26 მაისის სასამართლოს სხდომაზე. მას მიაჩნია, რომ საქმის პროკურორებს არ მოსწონთ, როდესაც მან წარადგინა სასასამართლო სხდომაზე მს მიერ მომზადებული დასკვნა, რომელიც პროკურატურის ოფიციალური ვერსიისგან რადიკალურად განსვავდება და ნიკოლეიშვილი ამბობს, რომ პროკურორი სწორედ ადვოკატის და ექსპერტის დაშინებით ცდილობს სასურველი შედეგის მიღწევას, რადგან მას სასურველი შედეგის დასადასურებლად მყარი არგუმენტები არ გააჩნია. ნიკოლეიშვილი იმედოვნებს, რომ საქმის შესწავლა წარიმართება ობიექტურად და პროკურორები, რომლებმაც საკუთარ უფლებამოსილებას გადაამეტეს საკუთარ დანაშულზე პასუხს აგებენ.
მაია ნიკოლეიშვილი: „ - ჩვენ ვცხოვრობთ სამართლებრივ სახელმწიფოში, ვცდილობთ ყოველ შემთხვევაში, რომ სახელმწიფო იყოს სამართლებრივი, სადაც ყველაფერს აქვს თავის წესი და რიგი, მტკიცებულება არის თუ ის ეწინააღმდეგება სხვა მტკიცებულებებს ამას შეაფასებს მოსამართლე, პროკურატურა არის მხარე ჩვეულებრივი, მე სხვა პროკურორებისგან ასეთი ქცევა არ მინახავს. ეს იყო საოცარი აგრესია, ფაქტიურად კითხვაზე, როდესაც არ იღებდა პროკურორი სასურველ პასუხს, იმ კითხვას სვავდა თავიდან, თითქოს დაღლაზე, რომ მიიღოს ის, რაც მას უნდა და ის არის ჩვეულებრივ მხარე, ჩემი დასკვნა ეწინააღმდეგება სხვა მტკიცებულებებს. ეს გამოყოლილი, ძველი ჩვევა პროკურორებს ჰქონდათ. მაშინ საპროცესო კოდექსი იყო სხვაგვარი. პროკურორი მაშინ მართლაც სხვა იყო...დღეს არის შეჯიბრებითობა. პროკურორი არის მხარე, არავინ არავისზე მაღლა არ დგას, არავინ არავის არ უნდა აშინებდეს.“

სამსახურებრივი შემოწმების დაწყების ფაქტს ადასტურებს გიორგი გაბიტაშვილიც.
გიორგი გაბიტაშვილი: „ - პროკურორების მხრიდან სავარაუდო გადაცდომის ფაქტზე გენერალურ ინსპექციაში დაწყებულია სამსახურეობრივი შემოწმება... ეს შემოწმება ახალი დაწყებულია, ჩატარდება ყველა მოქმედება იმის დასადგენად, ჰქონდა თუ არა პროკურორების მხრიდან  რაიმე სახის გადაცდომას ადგილი. რაც შეეხება ნიკოლეიშვილის მიერ წარმოდგენილი ექსპერტიზის დასკვნას, ის წინააღმდეგობაში არის სხვა მტკიცებულებებთან, რომელიც საქმეშია და გამოძიების მიერ არის დადგენილი. დაველოდებით სასამართლო პროცესის დასრულებას, იგი რამდენიმე დღეში დასრულდება და ვნახოთ რა შეფასებას მისცემს სასამართლო“.

ადამიანის უფლებების სწავლებისა და მონიტორინგის ცენტრი განცხადებას ავრცელებს მაჩალიკაშვილის საქმეზე („მაესტრო“)

ორგანიზაცია საუბრობს ხარვეზებზე და არსებითი მნიშვნელობის მტკიცებულებებზე წვდომის შეზღუდვაზე. ორგანიზაცია მოუწოდებს პროკურატურატურას, ასევე სუს-ს, კანონიერი გადაწყვეტილებები მიიღონ, მიმართავს სუს-ის ხელმძღვანელს, რომ კანონის შესაბამისად, უზრუნველყოს თემირლან მაჩალიკაშვილის ოჯახის წევრთა ადვოკატების და დამოუკიდებელი ექსპერტების წვდომა საქმის საიდუმლო მასალებზე.

თემირლან მაჩალიკაშვილი ზაზა სარალიძის საპროტესტო აქციაზე გამოჩნდა.
საკონსტიტუციო სასამართლოს მოსამართლეებმა ბოლო 5 წლის განმავლობაში 2 მლნ ლარის პრემია მიიღეს, თავმჯდომარემ კი მანქანა 180 000 ლარად შეიძინა
ინფორმაციას სასამართლოს არამიზნობრივ ხარჯებზე ინფორმაციის თავისუფლების განვითარების ინსტიტუტი ავრცელებს. კვლევის ანგარიშის პრეზენტაცია 28 მაისს გაიმართა. კვლევის ავტორები პარლამენტს საკონსტიტუციო სასამართლოსთან მიმართების საკანონმდებლო ცვლილებების რეკომენდაციითაც მიმართავენ.  როგორც ორგანიზაციის წარმომადგენლები აცხადებენ, საკონსტიტუციო სასამართლოს 3 მოსამართლის წინააღმდეგ დაწყებულ დისციპლინურ დევნაზე ინფორმაციას სასამართლო ამ დრომდე მალავს, რაც ბადებს ეჭვებს, რომ მოსამართლეებს განსხვავებული აზრის დაფიქსირების გამო დევნიან. ანგარიშის პრეზენტაციას დღეს საკონსტიტუციო სასამართლოს მოსამართლეთა ნაწილი ესწრებოდა.  

გიორგი ბერაია: „ - ჩვენ გვქონდა ინფორმაცია, რომ ერთ-ერთ საქმეზე დაწერილი განსხვავებული აზრის გამო 3 მოსამართლის მიმართ დაწყებული იყო დისციპლინური სამართალწარმოება. ეს იყო 3 მოსამართლე, მაია კოპალეიშვილი, ირინა იმერლიშვილი და გიორგი კვერენჩხილაძე. უცნაურია, რბილად რომ ვთქვათ, მოსამართლეების მიმართ დისციპლინური სამართალწარმოების დაწყება მათ მიერ დაფიქსირებული განსხვავებული აზრის გამო. შესაბამისად, ეს საკითხი ცხადია, რომ საჭიროებს მეტ გამჭვირვალობას“. 

სოფო ვერძეული: „ - სასამართლომ არ გასცა საერთოდ საჯარო ინფორმაცია დისციპლინური საქმეების სტატისტიკასთან დაკავშირებით. არც უარყო, არც დაადასტურა ფაქტი მიმდინარეობდა თუ არა რომელიმე მოსამართლის მიმართ დისციპლინური წარმოება“. 

მანანა კობახიძე: „ - რაიმე განსხვავებული აზრის გამოთქმის გამო შემიძლია დაბეჯითებით გითხრათ, რომ არცერთი მოსამართლის მიმართ დისციპლინური საქმის წარმოება არ მიმდინარეობდა.“ 

ეკა ბესელია: „ - ის კანონმდებლობა, რომელიც დღეს აწესრიგებს მოსამართლეთა დისციპლინური პასუხისმგებლობის საფუძვლებს და სახდელებს, არ არის სრულყოფილი და შესაძლებელია ამ კანონის დახვეწა. ამიტომ მე ვფიქრობ, რომ ერთ-ერთი შემდეგი სამუშაო პროცესი უნდა იყოს სწორედ ამ საფუძვლების გადახედვა.“ 

გიორგი ბურჯანაძე: „ - კარგია, რომ მსჯელობა დაიწყო, იიმტომ რომ ნებისმიერი ხარვეზი, თუკი ეს ახდენს გავლენას სამართლიანი სასამართოს უფლებაზე, ჩემზე, თქვენზე და ნებისმიერ ადამიანზე, რომელიც სასამართლოს მიმართავს, აუცილებელია აღმოიფხვრას, გამოსწორდეს და ამისთვის უაცილებელია რეფორმები  და ძალიან კარგია, რომ ეს დისკუსია გაიხსნა“. 
საზოგადოებრივი მაუწყებლის  ბორდის წევრები კოლეგის ჰომოფობიურმა განცხადებებმა გააღიზიანა (რუსთავი-2)

ქართული ოცნების მიერ საზმაუს მეთვალყურედ არჩეული ირაკლი პაპავას კომენტარი, ერთ-ერთ ყველაზე გავლენიან საერთაშორისო ორგანიზაციას, საერთაშორისო გამჭვირვალობას ეხებოდა. თავად საბჭოში და არასამთავრობო სექტორშიც მიიჩნევენ, რომ ასეთი განცხადებები პირველ რიგში მაუწყებელს აზარალებს და ახლა პასუხი საბჭოს წევრს, სწორედ ქართულმა ოცნებამ უნდა მოსთხოვოს, ირაკლი პაპავა ჟურნალისტების ზარებს და შეტყობინებებს დღეს არ პასუხობს.

ირაკლი პაპავას ეკუთვნის განცხადება:  „გამჭვირვალობის კურტკიანმა ჩმორმა კომისარმა მამუკა ანდღულაძემ და მისმა კაპიტანმა გიგაურმა, ყოველგვარ ფაშიზმს გადააჭარბეს და ქართულ ნიუნბერგის პროცესს ვერ გადაურჩებიან.“ ამ ტონით პაპავამ არასამთავრობო ორგანიზაციის წევრებს საჯაროდ ინტერნეტსივრცეში მიმართა.  ბორდის წევრის აღშფოთება კი, "საერთაშორისო გამჭვირვალობა საქართველოს" მიერ, ცოტა ხნის წინ, ქართული ნეონაცისტური დაჯგუფებების შესახებ მომზადებულმა კვლევამ გამოიწვია. ორგანიზაციის იურისტი მამუკა ანდღულაძე ამბობს, რომ განცხადება ცალსახად შეურაცხმყოფელი და ჰომოფობიურია, რაც საზოგადოებრივი მაუწყებლის სამეურვეო საბჭოს წევრისგან დაუშვებელი და არაეთიკურია. ბორდის წევრის მხრიდან თავდასხმას ის ორგანიზაციის საქმიანობას უკავშირებს, რომელიც მაუწყებლის შესახებ ხშირად კრიტიკულ კვლევებს აქვეყნებს.

მამუკა ანდღულაძე: „ -  ეს პირდაპირ არის დაკავშირებული ჩვენს საქმიანობასთან და ყველაზე სასაცილო ის არის ამ რელობაში, რომ შეურაცხმოფელი განცხადება მოქმედმა ბორდის წევრმა გააკეთა არა ჩვენს ანგარიშზე, რომელიც საზმაუს საქმიანობას შეეხება, არამედ საქართველოს ნეონაცისტებთან დაკავშირებით. არ ვგეგმავთ არც სასამართლოში მიმართვას, არაფერს, უბრალოდ ყველამ უნდა იცოდეს, რომ სამეურვეო საბჭოს მოქმედი წევრი ეწევა სიძულვილის ენისა  და ჰომოფობიური ენის ტირაჟირებას.“
ირაკლი პაპავას  დამატებითი განმარტებები აღარ გაუკეთებია. ის სატელეფონო ზარებს და შეტყობინებებს არ პასუხობს. ბორდის ის წევრები კი, რომლებიც კამერებთან გამოჩენას არ ერიდებიან, კოლეგის მწვავე განცხადებას, მწვავედვე აკრიტიკებენ. ამბობენ, რომ პაპავას მხრიდან არაეთიკური განცხადების გაკეთების ეს პირველი შემთხვევა არ არის.

ქეთევან მსხილაძე: „ - მე ვფიქრობ, რომ ასეთი ადამიანების არჩევა საჯარო თანამდებობებზე არის დაუშვებელი, რადგან ასეთი ადამიანები საელს უტეხენ იმ ორგანიზაციებს, სადაც ისინი მუშობენ და ასევე სახელს უტეხენ იმ ორგანოებს, რომლებიც ირჩევენ ამ ადამიანებს“.

ნინია კაკაბაძე: „ - მე ვერაფერს ალოგიკურს ვერ ვხედავ, იმიტომ, რომ ბ-ნი ირაკლი პაპავა გახლავთ ქართული ოცნების კანდიდატი და ალბათ ნებისმიერი დამეთანხმება, რომ მისი რიტორიკისგან დიდად განსხვავებული ქართული ოცნების დეპუტატთა რიტორიკა არ არის, უმრავლესობა ლაპარაკობს იმავე ენაზე, რა ენაზეც საუბრობს ირაკლი პაპავა“.

საიას ხელმძღვანელი და ბორდის ყოფილი წევრი ამბობს, რომ ჰომოფობია და სიძულვილის ენით სუბარი დაუშვებელია პირისგან, რომლის ერთ-ერთი დანიშნულებაც მაუწყებლის სამეურვეო საბჭოში საზოგადოების ინტერესების და უფლებების დაცვაა, სულხან სალაძე მიჩნევს, რომ პარლამენტმა, რომელმაც ის დანიშნა ახსნა-განმარტება უნდა მოითხოვოს.

სულხან სალაძე: „ - პარლამენტის მხრიდან მათი არჩევა ეს არის განსაკუთრებული ნდობის გამოხატულება და ბუნებრივია პარლამენტი არის ის ორგანო, რომელმაც ასე უნდა იმსჯელოს თითოეული წევრის შესაძლო პასუხისმგებლობის საკითხზე, კანონით დადგენილი წესით, თუკი მათ მიერ განხორციელებული საქმიანობა ან მათ მიერ გაკეთებული საჯარო განცხადბები წარმოადგენს ჰომოფობიურს ან ისეთი ტიპის განცხადბებია, რომელიც შეიძლება პრობლემას უქმნიდეს თავად მაუწყებლის იმიჯს. ამ ტიპის განცხადებები პრობლემას უქმნის საზმაუს იმიჯს“.

ბორდის წევრების მხრიდან არასამთავრობო სექტორის უცენზურო სიტყვებით გაკრიტიკების ეს პირველი შემთხვევა არ არის. რამდენიმე კვირის წინ თაქვდასხმის ობიექტი ჟურნალისტური ეთიკის ქარტია გახდა, ამჯერად სამეურვეო საბჭოს წევრ გიორგი იაკობაშვილისგან.

საგარეო საქმეთა სამინისტროში საქართველოში ევროპის საბჭოს 2016-2019 წლების სამოქმედო გეგმის მუდმივმოქმედი კომიტეტის შეხვედრა გაიმართა
სამოქმედო გეგმა მიღებულ იქნა ევროპის საბჭოს მინისტრთა კომიტეტის მიერ 2016 წლის მარტში, საქართველოს ხელისუფლებასა და ევროპის საბჭოს შორის კონსულტაციების შედეგად. შეხვედრის მთავარ მიზანს წარმოადგენს სამოქმედო გეგმით გათვალისწინებული პროექტების შესრულების შესახებ ინფორმაციის შეჯერება და სამომავლო პროექტების განხილვა. შეხვედრის ფარგლებში მონაწილეებს მისასალმებელი სიტყვით მიმართეს საგარეო საქმეთა მინისტრის პირველმა მოადგილემ დავით ზალკალიანმა და ევროპის საბჭოს პროგრამების გენერალური დირექტორატის ხელმძღვანელმა ვერენა ტეილორმა.

დავით ზალკალიანი: „ - აღინიშნა, რომ ის მიმარტულებები, რომლებიც მოიცავს საქართველოში ადამიანის უფლებებს, მართლმსაჯულებას, ნდობის აღდგენის ზომებს, ასევე, კანონის უზენაესობას, ყველა ამ მიმართუელბით ჩვენ გვაქვს ძალიან მნიშვნელოვანი ხელშესახები პროგრესი, განსაკუთრებით აღინიშნა ის ღიაობა და ჩართულობა, რომელსაც იჩენენ საქართველოს აღმასრულებელი ხელისუფლების სხვადასხვა უწყებების წარმომადგენლები და მნიშვნელოვანია აღინიშნოს, რომ ჩვენ გვაქვს ჩვენი ევროპელი პარტნიორების მხრიდან სრული მხარდაჭერა“. 
მიხეილ ჩხენკელი ბრიტანეთის განათლების მინისტრს შეხვდა

საფრანგეთში ოფიციალური ვიზიტით მყოფი საქართველოს განათლებისა და მეცნიერების მინისტრი, მიხეილ ჩხენკელი დიდი ბრიტანეთის განათლების მინისტრს შეხვდა და მათ თანამშრომლობის გაღრმავებასა და სამომავლო გეგმებზე იმსჯელეს. შეხვედრაზე განსაკუთრებული აქცენტი გაკეთდა უმაღლესი და პროფესიული განათლების მიმართულებებზე და ახლო მომავალში გაცვლითი პროგრამების შემუშავებაზე. როგორც ქართველ, ასევე, ბრიტანელ სტუდენტებსა და პროფესორ-მასწავლებლებს შესაძლებლობა ექნებათ, ისარგებლონ საერთაშორისო პროგრამებით, რაც მინისტრების აზრით, ხელს შეუწყობს ქვეყნებს შორის აკადემიური კავშირების გაღრმავებას.

მიხეილ ჩხენკელი: „ - ვისაუბრეთ ჩვენი თანამშრომლობის გაღრმავების შესახებ განათლების სფეროში, მეცნიერების სფეროში. განსაკუთრებული ყურადღება გავამახვილეთ პროფესიული განათლების სფეროში თანამშრომლობის საკითხზე და მოვიწვიე ჩემი კოლეგა, დიდი ბრიტანეთის განათლების მინისტრი საქართველოში“. 
ძიუდოს ფედერაციის აღმასრულებელი კომიტეტის სხდომაზე  ნაკრების მწვრთნელების კანდიდატურები განიხილეს
სხდომას საქართველოს პარლამენტის სპორტის კომიტეტის თავმჯდომარის 1-ელი მოადგილე, შოთა ხაბარელი ესწრებოდა, რომელსაც დავით ქევხიშვილთან სიტყვიერი დაპირისპირება მოუვიდა. მან სხდომა პროტესტის ნიშნად დატოვა და განაცადა, რომ მწვრთნელის ასარჩევად ფედერაციის პრეზიდენტმა შეუსაბამო დრო აირჩია. მისი აზრით, ქართულ ძიუდოში ახლა სხვა პრობლემებია მოსაგვარებელი. დავით ქევხიშვილის თქმით, ახალი მწვრთნელის ვინაობა უახლოეს პერიოდში გახდება ცნობილი. 

შოთა ხაბარელი: „ - მე დავტოვე იმიტომ, რომ ჩემთვის მიუღებელია ეს ფორმატი, რაც ხდება აქ. ფაქტობრივად, რეალობის გრძნობა დაკარგული აქვს. მე ავუხსენი, რომ ვისი მწვრთნელი უნდა იყოს ეს, ამიხსენით ვისი, რომელიც არცერთი არ შედის ლეიბზე? თვითონ ის შემადგენლობა, რომელიც მასთან ერთად იბრძვის, რომ დაინგრეს ყველაფერი, რაც შექმნილა ათეული წლების მანძილზე, შებრძანდით და დაინახავთ, ეს ადამიანები რა თქმა უნდა, გვერდში დაუდგებიან, მიჰყავთ საქმე იმისკენ, რომ ესკალაცია, კიდევ დაძაბული სიტუაცია, არ აინტერესებთ ძიუდო,  თავიანთი პირადი ინტერსებიდან გამომდინარე ხდება ეს ყველაფერი“. 
დავით ქევხიშვილი: „ - აღმასკომის წევრებში საკმაოდ დადებითი განწყობა დაიმსახურა. მე მათგან უკვე მაქვს ნებართვა იმასთან დაკავშირებით, რომ უახლოეს 2-3 დღეში დავნიშნოთ მთავარი მწვრთნელი და ის გუნდი, რომელიც მათთან ერთად იმუშავებს... ახალგაზრუდლი ნაკრები სრულად არის შეკრებაზე, სრულად ვარჯიშობს და სრულად თავის შესაძლებლობებს ძალიან მალე დაანახებს მთელს ქვეყანას. მე ვაკეთებ ჩემს საქმეს, რა თქმა უნდა, იმ სპორტსმენებისთვის, რომელსაც ნახავთ ძალიან მალე, რომ მიაღწევენ შედეგს საერთაშორისო ასპარეზზე. სუფთა საქმიან რეჟიმში ვმუშაობ და არ მაინტერესებს შოთა ხაბარელის პოზიციები“. 

ახმეტის სპორტსკოლის დირექტორს ფიზიკურად გაუსწორდნენ (რუსთავი-2)
მამუკა აბრამიშვილს სავარაუდოდ, ძიუდოისტთა პროტესტის მხარდაჭერის გამო სცემეს. ფოტოზე, რომელიც “კურიერმა“ ექსკლუზიურად მოიპოვა ახმეტის სპორტსკოლის ნაცემი დირექტორი, ზურაბ ზვიადაურთან ერთადაა ასახული. ბრამიშვილს ფიზიკურად რამდნიმე პირი გაუსწორდა და სხეულზე სხვადასხვა ტიპის დაზიანება მიაყენა. ერთ-ერთი ვერსიით, მამუკა აბრამიშვილს ფიზიკურად იმის გამო გაუსწორდნენ, რომ ძიუდოს ფედერაციაში მიმდინარე მოვლენებთან დაკავშირებით საპროტესტო აქციაზე უნდა წასულიყო.  მამუკა აბრამიშვილი, ზვიადაურის მსგავსად, ძიუდოს ფედერაციის მოქმედ პრეზიდენტს  უპირისპირდება. დაზარალებულის ოჯახის წევრები მომხდარის შესახებ საუბარს ერიდებიან. გამოძიება კი ძალადობის მუხლით მიმდინარეობს. 

ე. წ. ციანიდის საქმის მთავარი მოწმე, ირაკლი მამალაძე პროკურატურას და საპატრიარქოს სამი კითხვით მიმართავს
მამალაძე ინტერესდება, რატომ დატოვა ქვეყანა პატრიარქის დაცვის ყოფილმა უფროსმა სოსო ოხანაშვილმა, რატომ მუშაობდა ტარას შავშიშვილი საპატრიარქოს დაცვაში და რატომ არ არის დღემდე გამოკვლეული მამა გიორგი მამალაძის საქმიანობა დონეცკის ოლქში, სადაც ირაკლი მამალაძის მტკიცებით, დეკანოზი სექსუალურ დანაშაულში იყო შემჩნეული. მამალაძის ბრალდებებს დეკანოზის ადვოკატები აბსურდულს უწოდებენ და აცხადებენ, რომ ცილისმწამებლური განცხადებებისთვის მას სასამართლოს წინაშე მოუწევს პასუხის გაცემა. 
ირაკლი მამალაძე: „ - უდანაშაულო სოსო ოხანაშვილი რატომ გაიქცა ქვეყნიდან, მეორე - რა უნდოდა პედოფილიაში ბრალდებულ ტარას შავშიშვილს საპატრიარქოს დაცვაში. ყველას გვახსოვს 53-დან როგორ გამოაძევეს ეს ადამიანი, რომელიც პატარა გოგოებს დასდევდა და მესამე - ამ შემთხვევაში მივმართავ საპატრიარქოს, რატომ არ არის შესწავლილი და რატომ არ არის დღემდე გამოკვლეული მამა გიორგის საქმიანობა დონეცკის ოლქში, რომელიც ეწეოდა მღვდელმსახურებას, რომელსაც დაუწვეს მანქანა და რომელიც არის შემჩნეული (დადასტურებულად შემიძლია გითხრათ) ძალიან მძიმე ხასიათის სექსუალურ დანაშაულში“.
ჩვენ ყველას ვლოცავთ - ფოთისა და ხობის მიტროპოლიტის პასუხი „კურიერს“

ჩვენ ყველას ვლოცავთ - ასე უპასუხა ფოთისა და ხობის მიტროპილიტმა „კურიერის“ კითხვას, შეეფასებინა მეუფე იობის გადაწყვეტილება, რომელმაც რუსთავი-2-ის წამყვანი გიორგი გაბუნია დაწყევლა და შეაჩვენა. მიტროპოლიტის თქმით, უახლოეს მომავალში წმ. სინოდის სხდომა გაიმართება, სადაც ბოლო დროს განვითარებულ მოველენებს 46 მღვდელთმთავარი განიხილავს.

მეუფე გრიგოლი: „ - საპატრიარქოს განცხადებაზე მე კომენტარს ვერ გავაკეთებ, მე ვარ სინოდის წევრი და არა ადმინისტრაციის. მე, როგორც სინოდის წევრი გეუბნებით, სინოდის სხდომა რომ შეიკრიბება მერე, ალბათ ვიმსჯელებთ იმ საკითხებზე, რაც აქტუალურად მიმაჩნია. ჩვენ გლოცავთ თითოეულ ადამიანს, ამისთვის ვართ. ვლოცავთ ადამიანებს, რომ სიკეთის სამსახურში იყოთ.“
ფოთისა და ხობის მეტროპოლიტთან, მეუფე გრიგოლთან ერთად საღვთო ლიტურგიაში  მსოფლიოს სხვადასხვა მართლმადიდებლური ქვეყნის დელეგაციის წარმომადგენლები მონაწილეობდნენ
მათ შორის იყვნენ რუსული საპატრიარქოდან მივლინებული სასულიერო პირებიც, რომლებმაც რუსეთის საპატრიარქოდან საქართველოში მოვლენილ მამა ვლადიმერის მისიაზეც გააკეთეს განცხადებები. საერთაშორისო დელეგაციამ წმინდანთა ნაწილები ჩამოაბრძანა, რომელიც ხობის კომპლექსს მუდმივ მფლობელობაში გადაეცა. 

მეუფე გრიგოლი: „ - ყველა სასულიერო პირი იცავს განსაკუთრებულად ღვთის მყოფობის წარდგენას ადამიანის წინაშე. იმ დეტალებს, რასაც თქვენ მეკითხებით, ამაზე როგორ გითხრათ ახლა. ქართველი კაცი ყველგან საქართველოს ინტერესებს უნდა იცავდეს და ბუნებრივია, რომ განსხვავებულს არ ველოდებით.“
იღუმენი ავგუსტინი: „ - ჩვენ ვართ იმ დელეგაციის შემადგენლობაში, რომელიც ამ შესანიშნავი ტაძრის მშენებლობის დაწყების 5 წლისთავისადმი მიძღვნილი ღონისძიების მხარდასაჭერად ჩამოვიდა. ჩამოვიტანეთ როსტოვისა და იაროსლავის ეპარქიის საჩუქარი, წმინდანთა ძვლები, რომელიც აქ სამუდამოდ იქნება დასვენებული. ამით იმედი გვაქვს, აღესრულება სულიერი ერთობა მოძმე ქართველ და რუს ხალხებს შორის“. 
53 წლის  კარინა ხარატოვას გარდაცვალებაში ოჯახი ექიმებს ადანაშაულებს („იმედი“)

ხარატოვა საავადმყოფოში გეგმიური ოპერაციისთვის მიიყვანეს, თუმცა ის ექიმების შეცდომის გამო გარდაიცვალა. ხარატოვები ამბობენ, რომ პირველი შეცდომა ექიმებმა ნარკოზის გაკეთებისას მილის ჩადგმის პროცესში დაუშვეს, რა დროსაც ტრაქეას უკანა კედელი დაზიანდა. 53 წლის ქალბატონი ზუსტად 12 დღის განმავლობაში იწვა "ევექსის" კლინიკაში, მას ურთულესი 3 ოპერაცია ჩაუტარდა, თუმცა მედიკოსებმა ვერ შეძლეს ტრაქეას უკანა კედლის აღდგენა. როგორც გარდაცვლილის შვილები აცხადებენ, ისინი სასამართლოს გზით შეეცდებიან ექიმ ვაძიმ ხატიაშვილის დასჯას. 

გარდაცვლილი ქალის შვილები არ საუბრობენ "ევექსის" პასუხისმგებლობაზე. ისინი ამბობენ, რომ პასუხი მომხდარზე უნდა აგოს მხოლოდ გინეკოლოგმა. "ევექსის" დირექტორმა "ქრონიკისთვის" გააკეთა განმარტება. ის  ამბობს, რომ პასუხისმგებლობას "ევექსი" არ გაურბის, თუმცა, აქვე განმარტავს, რომ 53 წლის ქალბატონს ტრაქეის უკანა კედელი ჰქონდა სუსტი და ეს იყო თანდაყოლილი დეფექტი. გარდა ამისა, დირექტორი აცხადებს, რომ მკურნალობის პროცესში "ევექსმა" ჩართო უცხოელი სპეციალისტები, თუმცა ვერცერთმა ქვეყანამ პასუხისმგებლობა ვერ აიღო საკუთარ თავზე და სწორედ ამიტომ ვერ მოხერხდა ქალბატონის საზღვარგარეთ გადაყვანა სამკურნალოდ.

გრიგოლ ხურციძე: „ - ძალიან თხელი უკანა კედელი იყო და დიდი ალბათობით, როდესაც მოხდა ამ სასუნთქი გზის ინტუბაცია და ხელოვნური სუნთქვის პროცესის დაწყება, რაღაც ეტაპზე მოხდა მისი დაზიანება. შესაბამისად, მოხდა ამ დაზიანების გაფართოება და ამან გამოიწვია ყველა შემდეგ ის გართულება, რითაც, სამწუხაროდ, ეს პაციენტი გარდაიცვალა. ევექსში ამბობენ, რომ მკურნალობის პროცესში კონსულტაციებს უცხოელ ექიმებთან გადიოდნენ. კლინიკის ხელმძღვანელობა ახლა ექსპერტიზის საბოლოო პასუხებს ელოდება. გარდაცვლილის სხეული უკვე დაათვალიერა ოჯახის მიერ დაქირავებულმა დამოუკიდებელმა ექსპერტმა, მაია ნიკოლეიშვილმა, რომელიც ექიმების შეცდომაზე მიანიშნებს.“
მაია ნიკოლეიშვილი: „ - ოპერაციის გამო ის არ არის დაღუპული. ანუ ოპერაციის გართულებით ნამდვილად არ არის დაღუპული აქ იყო სხვა მიზეზი, ნარკოზის მიცემის პერიოდში გარკვეული ხარვეზების გამო.“ 

ავტობუსების და მიკროავტობუსების ნაწილს, შესაძლოა, შეზღუდვები დაუწესდეს (საზოგადოებრივი მაუწყებელი)
სპეციალური კვლევის შედეგებზე დაყრდნობით, თბილისის მერია ახალ სატრანსპორტო სქემაზე მუშაობს. გეგმაშია გრძელი სამარშრუტო ხაზების შემცირება, ასეთ შემთხვევაში კი მგზავრებს დანიშნულების ადგილამდე მისასვლელად ტრანსპორტის ორჯერ გამოცვლა მოუწევთ. გადაწყვეტილების მიღებამდე და ახალი სისტემის დანერგვამდე მოქალაქეებს ერთადერთი კითხვა აწუხებთ – მოახდენს თუ არა ახალი მოდელი მგზავრობის ფასზე გავლენას.

ასმათ აბესაძე: „ -  მგზავრების უფლებები კი არ იზღუდება, პირიქით, ჩვენ ვფიქრობთ, მათ კომფორტზე. იმისათვის, რომ მათთვის ქალაქში მოძრაობა იყოს მაქსიმალურად სწრაფი, კომფორტული, შემცირდეს მგზავრობის დრო.“
კომპანიამ სამარშუტოებში სპეციალური ნაკადის მთვლელი მოწყობილობები დააყენა, ავტობუსებში კი სპეციალსიტები აწარმოებენ მგზავრთა დათვლასა და  გამოკითხვას. ამ მეთოდით უნდა დადგინდეს ყველაზე გადატვირთული მარშუტები და გაითვალოს გადაჯდომის ადგილები. 

შალვა ოგბაიძე: „ - ხშირ შემთხვევაში,  თქვენ იცით, რომ მეტროს, მიკროავტობუსის და ყვითელი ავტობუსების მარშუტები ერთმანეთს ემთხვევა, ისინი ერთმანეთს უნდა ავსებდნენ“. 

თუ გადაჯდომის სისტემა დიანერგება, ეს ნიშნავს რომ მგზავრმა ერთხელ აღებული ბილეთით, რამდენიმე ტრანსპორტის გამოცვლა უნდა შეძლოს, რათა მგზავრობის საფასური არ გაუძვირდეს, მაგრამ ე.წ.  ყვითელი სამარშუტოები კერძო  კომპანას ეკუთვნის, ამიტომ ოპოზიცა ეჭვობს რომ  ავტობუსში აღებული ბიკლეთით სამარშუტოში მგზავრობას ეს კომპპანია არ დათანხმდება.  

გოკა გაბაშვილი: „ - ვთქვათ, საათნახევრის განმავლობაში რამდენჯერ უნდა გადაჯდე ერთ მარშუტზე მოძრაობა ერთი ფასის გადახდას იწვევს, მაშინ გადაჯდომა ნაკლები პრობლემა ხდება. შევხედროთ რა გადაწყვეტილებას მიიღებს მერია“.   

დედაქალაქის მერიაში აცხადებენ, რომ მიკროავტობუსების მფლობელ კომპანიასთან ამ თემაზე მოლაპრაკებები უკვე დაწყებულია, ხოლო მოქალაქეებს მგზავრობა არ გაუძვირდებათ, რადგან გადახდის ერთიანი სისტემა შეიქმნება. 

კახა კალაძე: „ - რომელი ტრანსპორტიც შემოდის, ყველას გვინდა, რომ ერთიანი გადახდის სისტემა გვქონდეს. ძალიან მალე იქნება საზოგადოებისთვის ცნობილი, თუ რა ფორმით განხორციელდება ეს.“
გადაჯდომის სისტემა თბილისის მხოლოდ რამდენიმე წერტილში  უკვე არსებობს.  ვარკეთილის ან გლდანის მიკრორაიონებიდან უახლოეს მეტრომდე მისასვლელად სამარშტო უნდა გამოიყენოთ, მაგრამ ამ შემთხვევაში ბილეთს ორჯერ ყიდულობ, ახალმა სისტემამ ეს პრობლემაც უნდა გადაჭრას. უფრო დეტალური  ინფორმაცია კი ზუსტად 14 თვეში გახდება ცნობილი.    

ვაკის რაიონში, სოფელ თხინვალასა და ვარაზის ქუჩებს შორის გზის ერთკილომეტრიან მონაკვეთზე სარეაბილიტაციო სამუშაოები გრძელდება
მერიის ინფორმაციით, უკვე მოეწყო სანიაღვრე ქსელი, დასრულდა ასფალტის საფარის ქვედა ფენის მოწყობა, მიმდინარეობს საფუძვლის მომზადება ასფალტის საფარის დასაგებად. სამუშაოების მიმდინარეობას დღეს დედაქალაქის მერი გააცნო.

კახა კალაძე: „ - მოვაწესრიგეთ სანიაღვრე სისტემა, მოწესრიგებლია წყლის სისტემა და ამჟამად მიმდინაროებს გზის საფარის დაგების სამუშაოები. ეს არის პირველი პროექტი და მეორე პროექტის განხორციელებას ვაპოირებთ აგარაკებთა მისასვლელი გზა. დაახლოებით კილომეტრნახევრიანი გზა უნდა მოწესრიგდეს“. 

მსახიობი თათული დოლიძე საზოგადოებრივ მოძრაობას აფუძნებს

„სიცოცხლისთვის“- ასე ერქმევა მოძრაობას. მან მოძრაობის წევრებთან და ადვოკატთან ერთად აქცია „ქართული ოცნების“ ცენტრალურ ოფისთან გამართა. აქციის მონაწილეების თქმით, უკანონო მშენებლობების გამო, ირღვევა საკუთრების, სიცოცხლის და ჯანმრთელობის უფლება და სწორედ ასეთი უკანონო მშენებლობების გაპროტესტებას გეგმავს მოძრაობა და მოქალაქეების ინტერესების დაცვას. აქციის მონაწილეები ბიძინა ივანიშვილთან ითხოვენ შეხვედრას. მოძრაობაში ამ ეტაპზე ატენის ქუჩის და ჭავჭავაძის 75 ა და ბ კორპუსების მცხოვრებლები გაერთიანდნენ.

დიმიტრი გაბუნია: „ - ჩვენ ვერაფერს ვერ გავხდით სამართლებრივად და ამიტომაც გადავწყვიტეთ საზოგადოებრივი ორგანიზაცია ,,სიცოცხლისთვის" დაგვეფუძნებინა დღეს. დღეს მოხდა ამის განცხადების გაკეთება, დაფუძნება და ამ ორგანიზაციის მიზანი იქნება, კოლექტიურად მთელი თბილისის მასშტაბით, სადაც კი მსგავსი ტიპის მშენებლობები იქნება, ეს ხალხი შემოგვიერთდეს და საინიციატივო ჯგუფი შეიქმნას.“ 

თათული დოლიძე: „ - საერთოდ, საოცრებას დაამსგავსეს მთელი ქალაქი. ვინც თბილისელია, უყვარს ეს ქალაქი, აი, მე დიდი ნაცნობობის მიუხედავად, არ მეგულება ადამიანი ჩემს გარშემო, რომელიც აღშფოთებული არ იყოს ამ ყველაფრით. შეილახა ადამიანების უფლება, გაუფასურდა ქონება უამრავი ადამიანის და ადამიანია ქვეყანა და ქალაქი ადამანის სიცოცხლე თუ არ გადავარჩინეთ, რისთვის გინდა“.  
„მწვანე ალტერნატივის“ ინფორმაციით, სააპელაციო სასამართლომ მათი სარჩელი არ დააკმაყოფილა
საქმე ვაკის პარკის ტერიტორიაზე ყოფილ რესტორან „ბუდაპეშტის“ ტერიტორიაზე მერიის მიერ გაცემული ნებართვის გაუქმებას ეხება. ეს გადაწყვეტილება ორი წლის წინ თბილისის საქალაქო სასამართლომ გამოიტანა და მერიას საკითხის ხელახლა განხილვა დაავალა. „მწვანე ალტერნატივა“ სააპელაციო სასამართლოში, პირველ ინსტანციაში წარდგენილი სარჩელის სრულად დაკმაყოფილებას ითხოვდა.

ყვარლის სოფელ ენისელში სამი საცხოვრებელი სახლი დაიწვა

ცეცხლი თავდაპირველად მიტოვებულ ორსართულიან სახლს გაუჩნდა, რის შემდეგაც გვერდით მდებარე ორ საცხოვრებელ სახლზე გავრცელდა. ადგილზე მობილიზებული იყო ყვარლის, თელავისა და გურჯაანის სახანძრო-სამაშველო ჯგუფები. ხანძრის გამომწვევი მიზეზი ჯერ უცნობია. მომხდარზე გამოძიება 188-ე მუხლის მეორე ნაწილით დაიწყო.

სოფელ ტანძიის ორი მცხოვრები „ქართული ოცნების“ ცენტრალურ ოფისთან შიმშილობას იწყებს

შალვა მილდიანსა და ვეფხია ღვალაძეს  ბიძინა ივანიშვილთან შეხვედრა სურთ. აქციის მონაწილეების განცხადებით, ისინი ყოფილ პრემიერთან შეხვედრას ერთი საათი ელოდნენ და რადგან არავინ გამოეხმაურათ, უვადო შიმშილობას დაიწყეს. აქციის მონაწილეების მოთხოვნაა, RMG Gold-მა შეწყვიტოს ე.წ. ბნელი ხევის ტერიტორიაზე ღია კარიერული წესით სამუშაოების დაწყება.

ვეფხია ღვალაძე: „ - ჩვენ არამარტო ტანძიელების შემოერთებას ველოდებით, ველოდებით საქართველოს ნებისმიერი მოქალაქის შემოერთებას. იმიტომ, რომ არ არის მარტო ჩვენი გასაჭირი ეს მდგომარეობა, ეს ეხება ყველას. იქ მოდის, თბილისი ფაქტობრივად, ჩვენთან მოსული კარტოფილი მარნეულის ტერიტორიაზე, მოწეული კარტოფილი იკვებება და მარაგდება ეს კარტოფილი იმ წყლით, რომელ წყალშიც ჩადის ციანიდი, ცნობილი ფაქტებია.“ 

შალვა მილდიანი: „ - მოთხოვნები არის, რომ უნდა შეწყდეს ღია კარიერული მოქმედებები იმ ხეობაში და მოგვეცეს ჯანმრთელი ცხოვრების უფლება და ჩვენ ვიწყებთ უვადო საპროტესტო შიმშილობას და არ შევწყვიტავთ მანამ, სანამ დაკმაყოფილებული არ ვიქნებით.“ 
იორმუღანლოში ქართული ენის მასწავლებლის გათავისუფლებას აპროტესტებენ
სოფელ იორმუღანლოს 17 მეოთხეკლასელს გაკვეთილები სოფლის ცენტრში, კარავში ჩაუტარდა. მოსწავლეებმა და მათმა მშობლებმა სკოლიდან ქართული ენისა და ლიტერატურის პედაგოგის, თეა გურგენიძის გათავისუფლება გააპროტესტეს და სკოლაში მისვლაზე უარი განაცხადეს. სკოლიდან ბავშვზე ძალდობის ბრალდებით გათავისუფლებულმა პედაგოგმა კარავი სოფლის ცენტრში გაშალა. თეა გურგენიძე სკოლიდან 21 მაისს გაათავისუფლეს. მას ბრალად ბავშვზე ძალადობა ედება. ბრალდებებს თავად პედაგოგი კატეგორიულად უარყოფს და სამართლებრივი დავის გაგრძელებას გეგმავს.

თეა გურგენიძე: “ - ეს არის დროებითი, თავშესაფარი ჩვენთვის, მაგრამ, შემდეგ უკვე ვნახავთ შენობას, სადაც ეს  ქართული სექტორის მეოთხე კლასი გაგარძელებს წლის ბოლომდე სწავლას. დისციპოლინური კომიტეტის ოქმში პირდაპირ ასე წერია, რომ მე სასტიკად ვაწამე ბავშვი,  მანახონ ნაწამები ბავშვი”.
მანან ცუცქირიძე: “ - გენინსპექციამ დაასრულლ მოკვლევა და დადასტურდა ცემის ფაქტი, ფიზიკური შეურაცხყოფის ფაქტი. აქედან გამომდინარე მოხდა მასწავლებლის სამსახურიდან გათავისუფლება”. 

 
კოჯორში იუნკერთა მემორიალი გვირგვინით შეამკეს საგარეო საქმეთა სამინისტროსა და ევროპაში ქართული დიასპორის წარმომადგენლებმა
სამინისტროს დიასპორასთან ურთიერთობის ხელმძღვანელმა, რატი ბრეგაძემ დაღუპული იუნკერების ღვაწლზე ისაუბრა და აღნიშნა, რომ დამოუკიდებლობისთვის ბრძოლა დღესაც გრძელდება.

რატი ბრეგაძე: თბილისში გაიმართა დიასპორის ორდღიანინ ფორუმი, რომლის დასკვნით ნაწილზეც დიასპორის წარმომადგენლები 22 ქვეყნიდანმოვიდნენ და პატივი მივაგეთ იუნკერების ხსოვნას. იმ ადამიანებისა, რომლებმაც ყველაზე ძვირფასი, რაც კი მათ გააჩნდათ, საკუთარი სიცოცხლე, გაიღეს ჩვენი ქვეყნისთვის. დიასპორელების აქ ყოფნა გულისხმობს იმას, რომ მთელი საქართველო და ასევე დიასპორელები, რომლებიც ჩვენი ქვეყნის ფარგლებს გარეთ ცხოვრობენ ემსახურებიან საქართველოს სახელმწიფოს ინტერესებს.
ხურვალეთში საფრანგეთის ქართული სათვისტომოს წევრები იმყოფებოდნენ

საფრანგეთში მცხოვრებმა ქართველებმა ე.წ. გამყოფ ხაზთან მშვიდობიანი აქცია გამართეს, საქართველოს ჰიმნი იმღერეს და სიმბოლურად ცაში საჰაერო ბუშტები გაუშვეს. საფრანგეთის ქართული სათვისტომოს წევრები ხურვალეთში მოხუცთა თავშესაფარსაც ესტუმრნენ და პარიზში მცხოვრებლების მიერ შეგროვილი თანხით შეძენილი ნივთები გადასცეს. აქცია საქართველოს დამოუკიდებლობის 100 წლისთავისადმი მიძღვნილი ღონისძიების -„ფესვების” ფარგლებში გაიმართა.

ოთარ ზურაბიშვილი: „ - დაახლოებით იგივე ემოციაა, რომელსაც ვგრძნობდით ჩვენ, როდესაც მთლიანად საქართველო არ იყო დამოუკიდებელი და იგივე  არის, როცა მოვდივართ აქ და ჩვენ ყოველთვის ვიმეორებთ იმას, რომ ჩვენი ბრძოლა, უფრო სწორად, ჩვენი წინაპრების, რომლებიც წავიდნენ 1921 წელში, მათი ბრძოლა არ არის დამთავრებული. ე.ი. მთლიანობა არ არის საქართველოსი შედგენილი და სანამ არ იქნება ეს, მიგვაჩნია, რომ ჩვენ უნდა ვიბრძოლოთ თქვენს გვერდით რასაკვირველია, საქართველოს დამოუკიდებლობისთვის“. 

ბათუმში დაჭრილი ქალის მდგომარეობა უკიდურესად მძიმეა
32 წლის ქალს, იზოლდა აბაშიძე  ცივი იარაღით  62 ჭრილობა აქვს მიყენებული. მას ოპერაცია რამდენიმე საათის განმავლობაში უტარდებოდა. იზოლდა აბაშიძე მართვით სუნთქვაზეა გადაყვანილი.  გამოძიება განზრახ მკვლელობის მცდელობის  მუხლით მიმდინარეობს. სავარაუდოდ, ეჭვმიტანილის  ვინაობა  სამართალდამცველებისთვის ცნობილია, თუმცა პოლიცია დეტალებზე არ საუბრობს.ქალს საცხოვრებელი კორპუსის ლიფტში დაესხნენ თავს და  62 ჭრილობა მიაყენეს.  ახალგაზრდა ქალს თავდამსხმელი სავარაუდოდ მაშინ აედევნა, როდესაც ის ბაზრობიდან სახლში ბრუნდებოდა. განსაკუთრებით სისასტიკით ჩადენილ დანაშაულს თვითმხილველი არ ჰყავს. მეზობლებმა და ოჯახის წევრებმა იზოლდა აბაშიძე მხოლოდ მას შემდეგ იპოვეს, რაც გაჭედილი ლიფტის კარი გახსნეს. იქ ახალგაზრდა ქალი ნახეს, რომელიც სისხლისგან იცლებოდა. ლიფტის კაბინეტში იმყოფებოდა თავმდამსხმელიც, თუმცა მან მეზობლებს უთხრა, რომ დაშავებული მისი ცოლი იყო და ხალხს დახმარება სთხოვა. შეიარაღებულმა მამაკაცმა ქაოსით ისარგებლა და გაიქცა.

მზია სურმანიძე: „ - ვიღაც შეჰყვა ლიფტში. მოდიოდა ხოფიდან.  ამ გოგოს ოქრო ჰქონდა გაკეთებული და ეტყობა მაგის გამო შეჰყვა და დაასაჩიხრა გოგო. დასერა თუ რა ქნა არ ვიცი“. 

ნინო მითანაძე: „ - პაციენტს სხეულის  მიდამოში მიყენებული ჰქოდნა მრავლობითი ჭრილობა. თავის, ქალის, სახის, გულმკერდის, ზურგის, წელის და მარცხენა  ზემო კიდურის მიდამოებში. პაციენტი სასწრაფო წესით შეყვანილი  იქნა საოპერაციო ბლოკში.  ყველაზე  რთული ჭრილობა იყო გულმერდში  შემავალი, ვიანაიდან, დაზიანებული იყო ფილტვის ქსოვლი.  ამჟამად პაციენტის მდგომარეობა არის  კრიტიკული. პაციენტი იმყოფება მართვით სუნთქვაზე.“ 

აჭარაში პედოფილიის ბრალდებით შუა ხანს გადაცილებული მამაკაცი დააკავეს

ბათუმში დახურულ სხდომაზე სასამართლომ  შუა ხნის მამაკაცის საქმე განიხილა. გამოძიება მას სამი არასრულწლოვანი ბიჭის მიმართ განხორციელებულ სექსუალურ ძალადობას ედავება. ბრალდებულმა პროცესზე დუმილის უფლება გამოიყენა და განმარტებები არ გაუკეთებია. სასამართლოს გადაწყვეტილებით მას წინასწარი პატიმრობა შეეფარდა.

ლაშა რომანაძე: „ - იმყოფება აღრიცხვაზე დღეის მდგომარეობით ფსიქიატრიულ საავადმყოფოში და ის პერიოდულად ღებულობდა მედიკამენტებს ფსიქოტროპულს და მეც გამიჩნდა, როგორც ადვოკატს, გონივრული ეჭვი, რომ ამ კუთხით ჩვენ გვემოქმედა სწორედ ჩვენი განცხადების საფუძველზე. ბრალდების მხარემ დანიშნა შესაბამისი ექსპერტიზები შეურაცხადობის საკითხის დასადგენად, შესაბამისი ექსპერტიზები, ეს არის ფსიქოლოგიური და ფსიქიატრიული ექსპერტიზა.“ 
ჭიათურის პოლიციის შენობასთან ადგილობრივი მოსახლეობა  სამართალდამცველებს სიტყვიერად დაუპირისპირდა
მოსახლეობა პატიმრობაში მყოფი ერთ-ერთი მამაკაცის გათავისუფლებას ითხოვდა, რომელსაც პოლიციისთვის წინააღმდეგობის გაწევას ედავებიან. მასთან ერთად  ადმინისტრაციული წესით დაკავებული კიდევ 8 ადგილობრივი კი  ხელწერილით გაათავისუფლეს. ადგილობრივების თქმით, სამართალდამცველების მხრიდან ადგილი ჰქონდა ფიზიკურ და ფსიქოლოგიურ ზეწოლას.

ერეკლე მეფის სამუზეუმო კომპლექსში, რომლის რეაბილიტაციაზე 14 მილიონი ლარი დაიხარჯა, საკანალიზაციო მილი გასკდა - დაზიანებულია ნახატები 
თელავის ისტორიულ მუზეუმში საკანალიზაციო მილი გასკდა და ნახატები დაზიანდა - ერეკლე მეფის სამუზეუმო კომპლექსში, რომლის რეაბილიტაციაზე 14 მილიონი ლარი დაიხარჯა და 16 მაისს პრემიერ-მინისტრმა, გიორგი კვირიკაშვილმა საზეიმოდ გახსნა, ხელოვნების საცავში წყალი ჩაიღვარა. მუზეუმის დირექტორის, გურამ ურჩუხიშვილის ინფორმაციით, ქართველი მხატვრების რამდენიმე ნამუშევარია დაზიანებული. 

მისივე თქმით, ნახატები გააშრეს. პასუხისმგებელმა კომპანია „ჯავამ"  ტექნიკური ხარვეზი გამოასწორა და წყლის მილი აღდგენილია. ისტორიული მუზეუმის რეაბილიტაცია რამდენიმე ეტაპად და რამდენიმე წლის განმავლობაში გრძელდებოდა. 

გურამ ურჩუხიშვილი: „ - საკანალიზაციო მილმა მიიღო დეფორმაცია, მწიის დაწოლის შედეგად. გამტარუნარიანობა დაკარგა  წყლის ავზმა და გარკვეული ნაკადი უკან დაბრუნდა და ჩაიჭურა ძირიტადად ხელოვნებსი საცავსი კუთხეში.  ძალიან სწრაფად შევატყობინეთ  სამშენებლო კომპანიის წარმომადგენლებს და ძალიან  ოპერატიულად ჩამოვიდნენ და გუშინ  თითქმის შუა ღამემდე გაგრძელდა ეს სამუშაოები და გააკეთეს,  დაასრულეს  ყველაფერი“. 
ზუგდიდის მუნიციპალიტეტის სოფელ განმუხურის მოსახლეობის ნაწილი გაზიფიცირებას ითხოვს
მოქალაქეებმა  საპროტესტო აქცია გამართეს და ადგილობრივი ხელისუფლება უყურადღებობაში დაადანაშაულეს. აქციაზე ერთიანი ნაციონალური მოძრაობის ანაკლიის მაჟორიტარი დეპუტატი ზუგდიდის მუნიციპალიტეტის საკრებულოში დათა შელიაც იმყოფებოდა. აქციის მონაწილეებმა გზის გადაკეტვა სცადეს, თუმცა სამართალდამცველებმა მათ ამის უფლება არ მისცეს. მოთხოვნების დაუკმაყოფილებლობის შემთხვევაში, ადგილობრივები პერმანენტული აქციებით იმუქრებიან.[image: image1][image: image2][image: image3][image: image4][image: image5][image: image6][image: image7][image: image8][image: image9][image: image10][image: image11][image: image12][image: image13][image: image14][image: image15][image: image16][image: image17][image: image18][image: image19][image: image20][image: image21][image: image22][image: image23][image: image24][image: image25][image: image26]
20

